
НЕ Е ГРЕВ ЗА ЛЕБ ДА КРАДЕШ 

 

 

 

 Не сум луд, не сум луд, разбираш ли? Не сум луд! Имам готово 

седумдесет години и до пред некое време, бев клисар во една црква. Тежок 

беше мојот  живот, бев најголем теист и најголем атеист, но нема ништо да ви 

раскажам за тоа... Како што ми рекоа во полициската станица, морам само да ве 

информирам за она за кое сум и принуден да седам тука покрај вас. 

 Ти, извинете, Вие,... сте психијатар и лекувате луѓе, но како ќе ме 

излекувате мене, ви се молам, кога не сум луд? Ако не сум луд, а притоа вие 

мора да смените некои работи зашто така ви е наредено, тоа значи дека ќе ме 

направите луд, нема друго!... Па кога до толку лошо е дојдена работата, јас вам 

ќе ви раскажам се, а потоа сам ќе се прогласам за луд.  

 

 Беше зима, месец декември. Седев на тротоарот во мојата населба и 

размислував за лебот. Да, токму така, за лебот. Немав јадено три дена, пиев 

само вода и пушев пикавци кои ги собирав по автобуските станици. Ме болеше 

стомакот, ќе умрев од глад, но одненадеж чув глас. Се обѕрнав налево надесно, 

немаше никој. Потоа го чув повторно - како ѕвоно. 

 

 Те гледам дека си во голема немаштија, немаш пари за леб и многу си 

изнемоштен. Сиот ден го помина на улица просејќи, а ништо не заработи. Твоето 

тело не е во функција, мозокот полека ти откажува. Ако не јадеш наскоро ќе 

умреш на твојата улица... 

 Стани, исправи се! Не е грев за леб да крадеш. Влези веднаш, уште во 

првата продавница на која ќе налеташ. Послужи се и запомни, не е грев за леб 

да крадеш! 

 

Леб, леб, леб, не е грев за леб да крадеш, запомни, не е грев, не е грев, 

грев, не е грев. Не е грев за леб да крадеш, ми одѕвонуваше гласот во ушите. Го 

слушав. И така се одржував во живот... Секојдневно влегував во една од 

најблиските продавници и крадев од рафтовите по една векна леб. Моето тело 

се будеше, заспиваше со сонот на безгрижно дете и повторно се будеше. Го 

чувствував напливот на крвта во набрекнатите жили, го гледав црвенилото на 

образите. Го слушав гласот од подземјето и го правев тоа што ќе ми речеше. Не е 

грев за леб да крадеш!  

  

Се додека еден ден не влегоа во продавницата двајца полицајци кои ми 

го истргнаа лебот од пазувите. Ме облеа силна пот, сакав да бегам, но тогаш ми 

се јави гласот. Стој, биди спокоен, не е грев за леб да крадеш... Да... 



 Кога ме приведоа, со смирен и тивок глас им се обратив на полицајците. 

Вистината ви ја говорам. Јас никогаш во животот не сум лажел и немојте да ме  

сметате за луд. Потоа еден од нив ме праша за злоделото. Јас му реков дека чув 

глас кој ми вели не е грев за леб да крадеш... Тој остро извика дека законот е 

против тоа!  

 

 А гласот сето време ми велеше да не се обидувам да избегам и да седам 

мирен додека ме носат во полициската станица, бидејќи ебано не е грев за леб 

да крадам. Нормално, јас по патот им велев на полицајците дека не сум 

виновен, дека сето тоа не го направив по сопствена волја, но тие не ми веруваа. 

Тие си тераа по свое, јас по мое. Гласот ми се јави повторно велејќи ми да 

признам пред судијата се што сум сторил. Јас на судијата му кажав дека не е 

грев за леб да крадам. Но тој тивко ми возврати дека законот е против тоа. 

 По некој ден во затворот видов човек кој сакаше да ме злоупотреби и 

замислете, гласот ми кажа да не му се противам. Тој ме силуваше, а на мене ми 

се вртеа лебови во главата и бев презаситен. Немате претстава колку беше убав 

лебот во тие моменти, беше прекрасен, топол, онаков каков што дедо ми кога 

бев мал ми го носеше секое утро од фурната наспроти нашата куќа. 

  

Поради наредба од гласот му кажав на судијата дека ако ме пуштат на 

слобода повторно ќе крадам, бидејќи, се разбира, не е грев за леб да крадеш! 

Бев сигурен дека правдата конечно ќе дојде на виделина, моите маки ќе 

завршат и така ќе можам слободно до крајот на животот да имам храна за да 

преживеам и како најзадоволен граѓанин во ова општество спокојно да си 

умрам. Замислете, судијата уште посмирено ми кажа дека законот е против тоа 

и ме прати кај вас.  

  

 Јас ви велам дека не сум виновен, а и ви кажав како се се случи. Ќе ме 

пуштите ли на слобода? 

  

- Ако ве ослободам, ќе крадете ли повторно?  

 

 Но кажете ми, според вас, дали е грев за леб да крадеш?  

 

 Законот е против тоа, а законот е на прво место! Ако законот е против тоа, 

се друго исчезнува и не постои! 

 

 А постои ли гласот? 

 

 Гласот е народот! 

 



 А постојам ли јас? 

 

 Не! 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ПИРАМИД 

 

 

 

 И кој знае кое по ред сонце изгреа кога Кек заврши со својата работа. 

Истражуваше само во ноќите, а во денот не сакаше да живее и спиеше или 

седеше во некое затворено место со затворени очи. Неговата жена го пречека со 

бокал вода пред влезната врата од неговата работна просторија, кога ги 

забележа солзите јасно оцртани на неговото лице. Дека крајот се ближи и стана 

сосема јасно, крајот на целата цивилизација. Ги преклопија рацете двајцата 

вљубени врз нејзиниот стомак во кој престојуваше нивниот плод и силно 

воздивнаа. Се тркалаа солзи по нивните лица кога затворија тешки мигови во 

своите души силно подголтнувајќи. Мораше да се случи по природен пат смртта 

на сите луѓе, а тие мораа да молчат додека не пристигне крајот. 

 Беа најдобрите помеѓу обединетите смртници, тие двајца, Кек и Изида. 

Таа беше најубава, а тој најпаметен; совршено спојување во тоа време, велеше 

народот. Не се променија многу месечини кога по средината на една ноќ се 

роди нивната најголема среќа по која веднаш почнаа да жалат - Пирамид. Не е 

лесно да знаеш кога и како ќе умре твоето дете, особено не она кое допрво го 

раѓаш во светот знаејќи однапред дека ќе замине млад од катастрофална и до 

сега најголема и воедно последна смртоносна незгода за планетата Земја.  

 Така се роди последната здрава генерација, во време кога неговите 

родители жалеа повеќе од кој било човек што некогаш жалел. 

 

 Не беа воопшто сигурни двајцата - само што станаа родители - дали ќе 

можат да издржат чувајќи ја тајната за големата смрт и крајот на светот. Беа 

ставени пред најголемото човечко искушение и стравот започна да ги јаде. Како 

што растеше убавото дете Пирамид така мајката и таткото се повеќе стравуваа за 

денот кој беше се поблиску и поблиску. Ги опфати гневот и тие повеќе не беа 

воопшто истите, оние „најсовршени“ помеѓу живите. Се повлекоа од светот, 

најпрво Кек кој се затвори во својот дом градејќи најмала соба потребна само за 

негово почивање и живење до крајот со затворени очи.  

 Кај Изида надежта и вољата за спас беше поголема, но со текот на 

годините сосема исчезна. Не можејќи да го гледа својот маж таа често крај него 

ги затвораше очите и со часови седеше во неговата прегратка. Тој пак не 

можеше ниту да ги подигне рацете, се беше прализирал од умот, крајот се 

ближеше... Пирамид беше на шестнаесет години кога неговата мајка престана 

да го посетува најсаканиот и маж и се откажа од секое верување. И беше 

премногу жал за луѓето бидејќи беше човек што колку беше убав однадвор, 

толку беше убав и одвнатре. Ги сакаше сите беспрекорно и не можеше да ја 



поднесе вистината дека ќе умрат од некој друг непознат. Беше сосема излудена 

и реши да ги убие самата. Претерано количество на олово, кармин црвен  

како крвта на нејзините неодоливи усни и смртен бакнеж за секој кој ќе го 

видеше, неможејќи истиот да одолее на убавината. За неколку дена подоцна 

бакнатите умираа, оштетување на нервниот систем, опаѓање на мускулите, 

бубрезите и што уште не. Умираа секојдневно илјадници живи суштества од 

слатките усни на најубавата жена помеѓу нив. 

 

 Времето на Пирамид пристигна, тој беше принуден да го напушти својот 

дом со тешка болка во душата знаејќи за крајот на постоењето на човекот и 

лудоста на своите родители. Немаше каде да оди, па замина во работната 

просторија на својот татко. Беше најчудесниот роден човек до сега, најубав и 

најпаметен. На мајка му и создаваше кобни проблеми фактот дека нема токму 

нивното најдобро човечно дете до сега да придонесе за развојот на светот и да 

ја продолжи нивната фамилијарна традиција. Трпението ја имаше напуштено 

Изида прерано, за жал, не беше сведок на делото на нејзиниот син спасител. 

Пирамид работеше неуморно дење и ноќе во татковата работилница, користејќи 

ги гените од своите предци. Крајот се ближеше, делото на Пирамид исто... 

 

 Момчето беше создало до тогаш не видени градби, ги нарече по него, 

пирамиди. Ја допре вечноста без да сака. Ден пред крајот на светот во неговите 

пирамиди сокри луѓе кои седеа таму затворени чекајќи го крајот на сите 

останати нивни пријатели. Жал му беше на Пирамид што неговиоте родители 

сепак не издржаа за да бидат спасени заедно со него, но тоа мораше да се случи 

- па така и тие повеќе не беа помеѓу живите. Удри силно небесно тело во нашата 

планета и таа се стресе на до сега невиден начин. Во еден миг беа сите убиени, 

Пирамид преживеа со малкумина. Седеа затворени во пирамидата со месеци. 

Внатре цртаа симболи од нивното постоење додека надвор не надојде повторно 

водата и тревата и растенијата и инсектите.  

 Излегоа низ лавиринтите кои Пирамид ги имаше создадено за сигурност... 

Со рој солзи и сите збунети не можеа да ја препознаат својата земја. Таа личеше 

на пустош и се беше повторно празно, како душата на новороденче. Пирамид 

тогаш започна повторно  да ги учи луѓето за многу напредни работи и тие ја 

создадоа новата цивилизација. 

  

 Три века по неговата смрт луѓето толку многу го сака Пирамид што го 

прогласија за  божество - нивен Бог. Полека историјата се забораваше поради 

уништувањето на технологијата и луѓето започнаа повторно да живеат. Секој 

заслужува нов почеток, така мислеа со слабите умови новите родени деца и 

започнаа да владеат на својата планета освојувајќи територии и племиња.  



Се поделија на повеќе нации... 

 

 Небото е преполно со души за кои сите ние заборавивме. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



КУЛА ОД КОСКИ 

 

 

 

 Магла насекаде, спуштена под моите нозе. Се е толку бело - за миг 

помислив дека сум во рајот. Ја пружам раката нанапред, таа се губи во густината, 

ништо друго, само ја чувствувам дека е моја... но повеќе не ја гледам. Се враќа 

полека наназад, полна е со пченка, ја истурам наземи, но не го слушам 

нејзиниот контакт со земјата. Не знам каде чекорам, не знам што сакам, не знам 

каде патов ќе ме одведе.  

 

 Се плашам од животот, не сакам ништо во него, не сакам ништо од него.  

Сакам да ме остави на мира, да ми ја зеде душата и како празно тело, само - 

тело, засекогаш мирно да ме остави да почивам.  

 Со боси нозе сигурно чекорам низ некоја голема пустина, долго се 

движам по неа, а не се судрувам со ништо. Добредојде во празниот свет; 

постави ги работите за да можат подоцна да ти попречат, така се гради големиот 

Свет.  

 

 А ми бара душата, сака да може да се судри со некого, сака да дејствува, 

се плаши од празнината. Јас неа ја сакам, таква каква што е, бела и празна. 

Можеби таа вака создадена за мене е некаков успех - конечно да го живеам 

животот како што посакувам, самото место да ми е награда. Чудно е, но во овој 

момент не се сеќавам на моите родители, на моите роднини, на никого. 

Можеби треба повторно да се родам?  

Чекорев долго, стравот во мене се губеше, а местото се повеќе ми се 

допаѓаше; се радував со него, станував дел од него... 

 

 Тука не може да се роди никаков проблем, не постои зло, не постои ниту 

добрина. Постојам само јас, таков каков што сум, со сета моја празнина, во оваа 

огромна празнина... Не постои сонце кое свети - да го видам сега да ме напушти 

кога најмногу ми е потребно.  

 Се чувствуваш како новороденче, а не знаеш кои се твоите родители. 

Можеш, за прв пат вистински, без никакви религии, лаги и верувања, да кажеш: 

ти благодарам мајко природо, мое божество, што токму ваков ме создаде.  

Дали сум сам? 

 Дали сум овде наполно сам? Дали некогаш ќе ја разбуди душата некое 

друго човечко битие? Се плашам. Најмногу ми е страв од несигурноста за тоа 

што може да содржи оваа белина. Се молам на самиот себеси, да не создадам 

нешто кое ќе ја уништи оваа вечна хармонија, ова моја тивка музика.  



Колку е прекрасно да чекориш со празна глава, низ толку густа магла. Да не 

можеш да видиш ништо пред себе, а да знаеш дека и ништо нема пред тебе. Да 

нема кому да се заблагодариш, ниту пак налутиш.  

Човечката рака дијаманти крши! 

 

Доаѓа глас од далечина. Некаков силен крик на повредено суштество 

одекнува низ целиот простор. Не запира, ja менува само бојата - ме влече со 

неговите невидливи гласни жици накај него. Од далеку го познав, првото 

живеалиште на човекот на планетава. Маж и жена седеа на средината на еден 

огромен камен и молчеа, како ништо да не се случило околу нив. Беа загледани 

во една точка и апсолутно не се помрднуваа од место, гледаа во огнот. 

 Околу нив имаше мноштво од влакнести луѓе, околу нив се раѓаше сета 

злоба на светов. Голи и боси, танцуваа во кругот со долгите коси расфрлајќи ги 

насекаде. На сите четири страни од кругот се водеа битки, каде секој час паѓаа 

нови трупови. Победниците го влечеа својот противник и го фрлаа во огнот, а 

штом лешот ќе започнеше да гори, мажот и жената ќе испуштеа по една тешка 

воздишка и во истиот миг забораваа на се. Целото нешто траеше засекогаш. 

Испуштаа секакви крици луѓето што постојано танцуваат, создаваа музика до 

сега нечуена, понежна од високите тонови на пијаното и посилна од гитарите на 

оние со бесот кон машините. Имаа накит на вратот создаден од ситните човечки 

коски кои им ги носеа трудните мајки од задниот влез на живеалиштето. Ги 

носеа заедно со нивните израснати синови, кои ги донеле на овој свет, а сега ги 

пуштаа да се борат за своето. Без никакви емоции си заминуваа од каменот, 

галејќи го својот стомак кој беше секогаш огромен и подготвен да го отфрли од 

себе новосоздаденото суштество. Едно ново бебе набрзо ќе биде одраснат во 

маж, за да влезе во борбата на живот и смрт, максимално фокусиран на своите 

противници. 

 Паѓаа трупови, се славеше, се бореше, се слушаа на крајот само 

воздишките од најстарите, најискусните, кои имаа се доживеано и ништо не 

можеше да ги изненади. Пред нив се палеа мртвите, а одвратната миризба на 

луѓето што горат не им сметаше, ниту најмалку не ја чувствуваа. Се закашлав, го 

затнав носот и започнав да се повлекувам наназад. Никој не обрна внимание на 

мене, а сите знаеа дека ги гледам и дека се наоѓам пред нивниот свет. Никогаш 

нема да запре, тоа е вистинскиот круг што го беа создале двајца луѓе,...  

со намера да трае вечно. 

 

 Многу се плашам! Не сакам да сретнам никого, не ми треба ниту едно 

човечко суштество. Ја сакам маглата, те молам не си оди никогаш од мене. Колку 

е нежна, а не можеш да ја допреш - колку ја љубам, а не е постојана. До крајот 

на животот ќе биде со мене, ќе го поминам секој здив во нејзината прегратка.  



Ќе се милувам со неа, еј магло, те сакам! 

 Над неа се само крилести суштества. Има само еден крик кој го слушаат 

луѓето кога говорат птиците, а тоа не е вистината за нивниот говор. Имаат тие 

многу повеќе од нас; говорат на јазикот кој вреди повеќе од нашиот, јазикот на 

небото. Ние тој јазик не го заслужуваме,... некогаш летавме и толкувавме исто 

како и птиците, се додека не се спуштивме толку ниско што ни се исушија 

крилјата, а пониско од каде што сме сега и не може да се стигне. 

 

 Започнав да следам една од совршените птици која високо леташе над 

мене во круг околу мојата глава. Наскоро ме водеше назад кон каменот, и 

верував, бидејќи добро знаев дека можат да  не познаваат совршено нас како и 

нашите гревови, нашите страдања и нашиот мрачен развиток.  

 Застанав на истото место како и претходно и се видов себе си. Тогаш 

некоја жена ме донесе, израснат каков што сум сега, за да се впуштам во 

битката. Тргнав кон јужната страна, влегов гол во животот. На мене, кој бев 

сокриен во маглата, солзите започнаа да ми течат како река кога видов како ми 

го задаваат првиот удар. Ги прекрив очите со рацете, се свртев и заминав. 

Птицата застана на моето рамо, ми подаде мало ковче, го проголтав... 

 

 Жената која ја видов во претходната слика беше бремена со мене, додека 

мојот постар брат кој влезе да се бори пред мене, толку му се имаше совршено 

разбудена свеста што веќе длабоко беше навлезен во животот. Кога си дете не 

знаеш што е тоа живот, ниту сакаш да знаеш. Ти си на друго поле, во сверата на 

фантазијата. 

 Копнееш да бидеш голем, но кога ќе пораснеш ќе посакаш повторно да си 

дете. Не ја погледнав во лицето, не ја познавав мајка ми, а немав и никаква 

престава како би можела да изгледа како трудница. Птицата ме поведе во 

сосема друг правец. И се восхитував додека ја гледав одоздола, беше 

прекрасна, голема, бела... и павтајќи со широките крилја нежно ја галеше 

маглата. Двете мои пријателки беа во совршен баланс разбирајќи се потполно 

една со друга. Птицата започна уште посилно да мавта со крилјата делејќи ја 

маглата и отворајќи пат пред мене долг неколку стотици метри. Патот водеше до 

една голема кула, која ги бодеше облаците и немаше крај. Многу е тесна, но 

многу висока, сигурно се простира длабоко во небото... Беше премногу стара, 

сигурно колку и првиот човек кој живеел во неа. Црна, со полно отворени 

прозорци од сите четири страни. Беше невозможна за изградба, беше господово 

дело. Бев дојден пред нејзиниот влез. Ми се скаменија нозете, не сакав да 

влезам иако се ме водеше кон неа и со душата и со телото. Имав чувство како да 

е запишано да дојдам тука, знаев уште кога ја погледнав дека треба да бидам во 

неа. Жалев само за бескрајната магла; по се изгледа се нешто има крај. 



 Започнав да ја запознавам кулата во нејзината внатрешност. Качувајќи се 

по скалилата секој спрат имаше по една мала соба слабо осветлена. Во првата, 

мирисаше одвратно. Веднаш го затнав носот и се обидов да влезам во неа. 

Допрев нешто со ногата, тоа беше леш. Некој од внатре беше запалил свеќа, 

почнав да врескам на сет глас, се преплашив... Имаше околу триесетина мртовци 

насекаде расфрлани низ собата, а под прозорот седеше човек со свеќа во рака. 

Срцето ми застана, се гледавме неколку минути без да прозбориме ниту еден 

збор. Личеше на мене, му течеа солзи од очите, липаше.  

 - Јас сум казнет - проговори смирено.  

 Дали тој ги имаше убиено сите овие луѓе, започнав да се прашувам, или 

пак некој му ги фрлил за да го заглават во оваа кула? Се свртев од страв, но зад 

мене немаше никој.  

 - Зашто не се ослободиш од нив? Кој те има заглавено помеѓу нив?... 

 - Ова се живи мртовци, ова се мои мртовци, јас ги имам убиено. 

 Помислив дека јас сум следната жртва. Брзо се зададов во трк и избегав 

од тоа место кон дното од кулата, меѓутоа нејзиниот влез повеќе не постоеше. 

Ме зафати безнадежност кога сфатив дека единствен пат е кон врвот. 

 Толку многу сакав да се вратам во густата магла и повторно како 

новороденче, да заборавам на се и да уживам во совршеноста. Знаев дека ме 

чека долг пат на искушение. Знаев дека сум во кулата поради некоја дебела 

причина, но не знаев која. Сигурно сум поврзан со неа на еден или друг начин. 

Се искачив повторно кај човекот убиец за да дознаам нешто повеќе, за да ја 

одгатнам енигмата. 

 - Ме познавате ли вие мене, зашто сум јас тука? - извикав на сиот глас. 

 - Секако дека те познавам, јас и ти сме иста крв. Погледни ме, ти си налик 

на мене. 

 Започнав сиот да треперам, да се тресам. Не знаев што понатаму, што да 

правам во оваа кула, кои се овие мртовци? 

 - Кои се овие мртовци? 

 - Тие се проклетството што ќе те следи тебе исто онака како што ги 

следело твоите предци. Започна да плаче. Солзите му течеа без престан, како 

река... 

 - Прости! - проговори затворајќи ги очите. Не можеше повеќе да ме гледа. 

Му беше жал за мене. Многу ми имаше згрешено. 

 - Што да сторам роднино, кажи ми?... 

 - Немој да се осмелиш да живееш - со затворени очи и болка во гласот ми 

одговори.  

 Останав запрепастен. Телата започнаа да се движат. Како да се будеа од 

длабок сон. Се ближеа лешевите кон мене. Мојот најстар дедо беше поплавен 



од живи мртовци. Повеќе не го гледав... Ги подаваа рацете кон моето тело, сакаа 

да ме зграпчат и растргнат.  

 Се здадов во бегство нагоре по скалилата од кулата. Веќе на вториот спрат 

ги бев загубил, но немав намера да сопрам. Во собата го видов дедо ми како 

седи во иста положба како и претходниот. Околу него кружеа духови. И на 

третиот спрат во собата имаше духови, се намножуваа се повеќе, на четвртиот, 

петтиот, шестиот... 

 Душите на мртовците пловеа низ моето роднинско стебло. Трчав кон 

врвот. Го видов мојот најблизок дедо, потоа татко ми, па мајка ми. Беше истата 

како онаа на каменот. Ме молеше да ме гушне. Ги имаше испружено двете раце 

кон мене и ме молеше. Изговорив тивко со голема грутка оникс во грлото: Не! 

 - Извини - со уморен глас ми се обрати татко ми, затворајќи ги очите. 

 Продолжив кон врвот од кулата, и додека се искачував го слушав вресокот 

на мајка ми.  

 - Врати се! Сине, врати се! - викаше како налудничава.  

 Ги затнав ушите и трчав најбрзо што можев кон врвот. Спрат погоре го 

видов крајот, конечно пристигнав. Од јужната страна на кулата погледнав 

надолу. Ја здогледав маглата која толку многу ја сакав. Скокнав во нејзините 

прегратки без и најмалку да размислам за последиците. 

 Летав и викав. 

 - Те сакам! 

 

 

 

 

 

 

 

 

 

 

 

 

 

 

 

 

 

 

 



СВЕТЕЦ 

 

 

 

 Ми го уништија животот во вечноста. Сега пловам како загубена мисла 

прикована во главата на еден лудак. 

 А на почетокот им бев многу благодарен за тоа што станав дух и како 

таков спокојно живеам додека не престанат луѓето да ме имаат за спасител; да 

се сеќаваат на мене за тоа што го бев сторил за нив уште пред неколку години 

кога го загубив сопственото тело. 

 Навистина се обистини моето тврдење за животот, сега се е поинаку, се си 

има поинаква смисла. Сега, небаре девојка, си ја бакнувам вечноста. Се љубиме 

така јас и неа деноноќно помеѓу живите на планетава. Страсно водиме љубов со 

часови, небото грми и денот белее. Град започнува да паѓа, дождот ги мие 

улиците, чекориме по нив бидејќи знаеме дека не ги чувствуваме ударите, ние 

немаме тело за болка. Чувствуваме многу посилно и пострасно од обичниот 

свет, се сврзуваме еден со друг, онака, душа со душа која создава душа. 

Енергијата која се создава од нас понекогаш е толку силна што ја стресува 

земјата, а тие што не не гледаат се под голем стрес. Додека се љубиме се губи 

тлото под нас, се рушат мостови и куќи, водата се дели на две чекајќи го крајот 

на љубовната игра, за да започне со својата. Сета природа е набуена, радосна и 

ни се восхитува кога го гледа нашиот разигран танц по ливадите. Танцот за 

вистинкиот живот за нас обајцата, за мене и за вечноста. 

 И се допаѓам, душа како мене, вели, немало - иако знам дека истото им го 

повторува и на другите... Безобзирно им го зборува и на останатите од кога ќе ја 

искористат без трошка љубов. Јас не сум како нив, jас сум светец, вистински ја 

љубам. Ја сакам толку многу што на јаве го сонам нејзиното тело. Се бркаме 

помеѓу крвавите суштества и се пиеме со погледи, со очи полни доверба 

изградена поради мојот бистар ум кој ја создаде мојата прецизно обмислена 

кариера години наназад.  

 Знам дека сакам курва, немојте да мислите дека ми е лесно. Ќе води 

љубов и со многумина други , а нема престава колку тоа ме погодува. Сите 

сакаат да ја делат освен мене, јас сум себичен, но имам голема причина да 

бидам таков! Знам дека и вечноста мене ме сака, бидејќи зборувам за неа 

одамна, уште кога бев меѓу живите, токму во тоа и се состои причината што ја 

сакам неизмерно.  

 Бев само дете кога започнав да верувам во задгробниот живот, но не на 

начин на кои сите веруваат. Додека дишев, молчев постојано за тајната на 

постоењето во која потајно силно верував и не дозволував да дознаат моите 

пријатели светци; дека не верувам во нивното свето писмо. Постапив сурово, за 



да се спасам од безсмисленоста на постоењето, од онаа празнина која кружи 

помеѓу сите нас и толку силно се чувствува во општеството. И не погрешив... 

  

 Спасени се верниците, им завидував отсекогаш. Посакував многу често да 

верувам и јас во нивниот Бог кој го создал светот и сите нас - па тоа оправдува 

се... Тоа дава причина да се разбудиш рано наутро, да живееш онака кротко и 

празно низ денот и да си легнеш задоволен во ноќта чекајќи ја смртта. Ќе те 

поведе на пат, на толку нелогичен пат во кој толку слепо, но истовремено и 

силно, а и правилно ќе веруваш. Јас сум само светец кој и се восхитуваше на 

религијата и ја подржуваше максимално уверен дека тоа е единствениот и 

правилен начин по кој човекот треба да го живее животот. Тоа е спасот на 

човекот. „Па луѓе мои, религијата е света работа“, секогаш го велев тоа, но никој 

не забележа дека тоа го толкувам двосмислено. Не го знаеа мојот точен 

поттекст, а и невозможно беше да ми се прочита било што од изразот на лицето. 

Отсекогаш тие очи им завидувале на глупавите, ах, можеби требаше да се удрам 

по глава со нешто тешко додека бев жив и се ќе беше полесно. Но сепак - се 

сетив на време, на нешто многу пологично, на задгробниот свет во кој живеат 

вечно споменатите, најважните и најголемите луѓе на овој свет. Живеат во мир и 

спокој, бескрајно и засекогаш сакајќи си ја вечноста. 

 „Колку повеќе луѓе ќе те имаат во мислите по смртта, толку си бил 

поуспешен човек. Токму и затоа, потруди се додека си жив да бидеш значаен, 

незаменлив, храбар, славен, паметен, популарен - со еден збор, вечен“. Тивко го 

запишав ова во мислите без да ме прочита и чуе некој, цврсто решен да бидам 

Светец. Решив да живеам со моите претечи - моите идоли. 

  

Бев парталав и сиромав, израснав во домот каде што секој ден ги чекав 

моите идни родители да дојдат и да ме посвојат. Да ме здомат. Залудно.Тоа не 

се случи, бидејќи бев многу грд; додека сите мои другари добија свои домови 

освен мене. Сите нив многу ги сакав и не им се лутев кога среќни си заминуваа 

од трауматичниот дом, иако срцето ми се кинеше бидејќи не ќе можев никогаш 

повеќе да другарувам со нив. Ме болеше како да се разделувам од брат или 

сестра, и како да треба да ги бакнам за последен пат кога си заминуваат, 

засекогаш. 

  Јас немав друг избор, добив црква за дом. Ме примија без никаков 

компромис. Раководителите од божјиот храм беа пресреќни што 

најинтелегентното, најученото и најгрдото дете ќе им дојде во вечна придружба. 

Бесплатно добија потенцијален разглас кој ќе ја шири религијата. Токму тоа и 

очекуваа да бидам, таков и ме создадоа. 

 



 Веќе на дваесет години имав знаење за христијанството повеќе од било 

кој човек на земјата, на тие години и ја започнав нивната и моја мисија. Патував 

од храм до храм и секој човек попатно го дообразував за господ Бог и му 

помагав, потоа во новиот храм во кој ќе пристигнев ќе го запишев извештајот за 

тоа колку луѓе сум променил на добро и тргнував кон нова точка од мојата рута, 

кон нов храм - тоа беше нивната мисија. 

 

 А мојата беа патешествијата, приказните кои толку добро ги запишував, 

добрите дела што ги направив. Се толку прецизно, а воедно и возвишено 

запишував така што мојата животна мисија се исполнуваше правејќи многу 

добрини низ светот. Сакав патешествието да ми заврши до главното седиште на 

новоапостолската црква со седиште во Цирих.  

 Поради тоа сум добар човек, „јас сум Светец“ -  гордо и го велам тоа на 

вечноста. На неа тоа и се допаѓа, се смешка толку искрено што целата моја душа 

во тие мигови се полни со суштина.  

 

 Патешествијата ... 

 

 

 - УЧИТЕЛОТ - 

 

 Зад три рида и три планини постоеше човек по име Ивран кој беше 

главен апостол до пред сопствената голема несреќа, по која го имаше 

напуштено божјиот храм и повеќе не беше на служба. Господ го имаше 

казнето поради своето неверување во најмоќниот помеѓу сите нас. Ивран 

седеше во својата мала одаја секој ден во мрак и не излегуваше пред луѓето. 

Имаше стара жена по име Атина на која и дозволуваше само еднаш неделно 

да се грижи за него преоблекувајќи го и носејќи му храна; имаше и ќерка по име 

Едина која премногу го сакаше.  

 Најмладата во семејството беше вистински контраст од својот 

татко, таа беше пратена на овој свет да го излечи, да го промени старецот 

кој не знае ни за мал блесок светлина. Едина беше позната по своите добри 

дела во околината и сите и се восхитуваа, а само најличното и најдоброто 

момче помеѓу сите кои живееа зад планините заслужуваше да ја има за жена. 

Тој се викаше Атил и нестрпливо го чекаше денот кога Едина ќе постане 

негова жена. Времето и беше одамна дојдено, сите се плашеа да не замине, 

додека Едина не сакаше да се мажи без благослов од нејзниот татко кој веќе 

со години молчеше во темнина. Без неговото присуство на нејзината свадба 

не сакаше ниту да помисли да го продолжи животот правејќи чекор во ново 

семејство. 



 Поранешниот главен апостол ја немаше видено својата ќерка исто 

така со години, се додека еднаш добронамерно таа не влезе наместо својата 

болна мајка да му помогне на својот татко. Зборовите ја имаа скаменето: 

 - Дали ти, моја жено, сеуште добро го криеш мојот срам од пред 

луѓето? Дали сеуште стоиш на зборот свој кога се заколна во животот на 

ќерката наша, која е најубава помеѓу нашиот род, дека ќе молчиш до гроб за 

мојот грев сторен пред нашиот народ?  

 Едина по говорот на својот татко широко ги отвори очите во мракот 

и тие блеснаа, изненадена од тоа што го слушна едвај се воздржа да не се 

открие самата во малата одаја. 

 А срцето на Ивран се скрши, како и секоја недела кога се исповедаше 

пред својата жена, зборовите и солзите не престануваа да излегуваат од 

неговата душа: 

 - Јас сум убиец, вистински злочин, единствен несреќник помеѓу нашиот 

среќен род, демон помеѓу ангелите, темен помеѓу светлите, во пекол чекам 

да појдам наместо во рај, а старите пријатели од црквата ми велеа дека со 

сигурност ќе одам во рај. Го убив нашиот учител, поради тоа сега сите ќе 

останат неуки. Нашиот учител, мојот побратим, кој толку многу го сакав. 

Ќе умрам само од мака кон својата ќерка, што и сторив такво зло да смрт му 

донесам на таткото на нејзиниот свршеник, Атил. 

 Мал крик испушти Едина, од шок, од страв, од жал и мака кон својот 

род... 

 - Знам, моја добра Атина, дека сеуште не можеш да ми се изначудиш на 

стореното, но во едно мора да бидеш сигурна. Ти го велам ова истото секоја 

недела и ти се колнам за зборот дека е вистина, ти се колнам во 

сопствената ќерка - Црквата ми нареди да го убијам! 

 Едина го беше испуштила бокалот со вода од раце и истрча од одајата 

целата во плач, додека Ивран остана како и секогаш. 

 Јас пристигнав два дена по дознавањето на тајната во местото зад 

трите рида и трите планини. Едина седеше сама на првата карпа од 

местото и жалеше за судбината на својот татко и својот народ. Ми кажа 

точно се како што се имаше случено... Јас го решив целиот проблем ден 

потоа: 

 Црквата ја обновив во вистинска новоапостолска и таа во своите 

ставови повеќе не погубуваше никого. 

 Едина со потполна слобода ја продолжи учителската дејност кај 

својот народ за да го врати долгот сторен од својот татко врз навредното 

и семејство. 

 Ивран се врати да служи во црквата каде повторно си најде свој мир и 

нова мала одаја со големи четиристрани прозорци. 



 Ивран ги венчаше Едина и Атил. 

 

 Пред моето заминување добив до знаење од новооформената црква дека 

по мојата смрт ќе ме прогласат за светец, а додека сум жив ќе бидам нивен 

спасител.  

 Бев премногу задоволен од начинот на кој што ја напишав приказната за 

да можат луѓето засекогаш да ја пренесуваат од генерации на генерации и да ја 

читаат сеќавајќи се на моите патешествија и добри дела.  

 Ова беше мојот прв чекор до мојата крајна цел - вечноста.  

 Го продолжив патешествието ... 

 

 

 - СПАСИТЕЛОТ - 

  

 Мајката Земјана роди две деца. 

 Браќата Данаил беа најсилните и најинтелегентните луѓе помеѓу 

својот народ. Уште од мали беа многу различни и имаа сосема спротивни 

интереси. Едниот ја сакаше водата бидејќи беше секогаш различна, а во сите 

погледи прекрасна во секое место, мирна или разбранета. Другиот ја сакаше 

лавата, бидејќи секогаш беше иста. 

 Ситуацијата секогаш налагаше да водата и лавата влезат во 

меѓусебен конфликт кој завршуваше секогаш во дуел. Кога се бореа еден 

против друг победник немаше бидејќи силите им беа еднакви. Никогаш не се 

знаеше кој кого ќе потопи ако се во иста количина. По неколку еднакви битки 

браќата се раздвоија на две различни страни во нивната земја. Водата беше 

на запад, а лавата на исток. Кон своите ставови придобија и други луѓе и 

започнаа да се развиваат се повеќе и повеќе и тоа многу успешно следејќи ги 

своите интуиции.  

 Набрзо се сретнаа повторно на средината на својата земја. Настана 

конфликт и битка повторно мораше да се случи. Овој пат беше поголема од 

кога и да е. Водите притискаа од едната, лавите од другата страна. Луѓето 

умираа и на запад и на исток, додека цврстите темели не се помрднуваа на 

средината и со разлутени погледи притискаа се повеќе и повеќе кон 

сопствена победа. 

 И двајцата беа во право. 

 Војната не можеше никогаш да заврши и траеше се до моето 

пристигнување. 

 Ја воведов науката, а тие ја зедоа веднаш и ја усмерија на свој начин и 

продолжија да се борат и на тоа поле. 

 Војната траеше додека на средината не ја изградив црквата. 



 Водата прва ми подаде рака, а и мене полесно ми беше, од лавата имав 

повеќе страв. 

 Сега Лавите сеуште живеат но силно потиснати под водата. 

Секојдневно пружаат отпор и по малку излегуваат на површина. 

 Ја градевме црквата со години.  

 

 Дојде време да си заминам. Главниот апостол јавно ми обзнани дека ќе 

ме прогласи за Светец по мојата смрт. Сега ќе останам нивен спасител.  

      Ова беше мојот втор чекор до мојата крајна цел - вечноста.  

 Го продолжив патешествието ... 

 Патував со децении и моите приказни се множеа. Името ми беше 

прославено и сите ме величеа. Ми се наближуваше смртта. Знаев дека наскоро 

ќе умрам. Морав последното патешествие да го крунисам со жртва, за сигурно 

да влезам во прегратките на вечноста. 

 

 

 - ЖРТВЕНИКОТ - 

 

 Светска војна владееше. Крвта ги беше поплавила сите држави. 

 Испраќам порака до сите луѓе на планетава дека јас ќе се распнам на 

крст во име на мирот. За Господ да ви ги прости сите ваши гревови. Војната 

по моето воскреснување ќе прекине... 

 

 Лажно воскреснав, се криев и нешто подоцна умрев од природна смрт без 

никој да знае за неа. Луѓето беа фасцинирани. Војната заврши поради мојот апел 

и мојата жртва.  

 Јас сум легенда, јас сум Светец - ја завршив својата мисија. 

 

И среќно танцував со вечноста три века, се додека не ме покани смртта на танц.  

 

Додека вечноста не ме остави кажувајќи ми дирекно во лице дека 

никогаш не сум ја задоволил. Додека да дознаам дека таа е само курва која е 

тука за одреден период преставена под лажно име. Само танцот на смртта е 

вечен бидејќи убива и ќе убива засекогаш. „Се има почеток и крај“, ми шепна 

пред да ме напушти саканата. Смртта долго ме чекаше на танц со испружена 

рака и никогаш не замина - само таа искрено докажува дека е верна.  

  

По се што сторив за нив повторно ме заборавија. 

 



 Сега танцувам во празно, ништо повеќе нема смисла. Ќе танцувам 

засекогаш со смртта, барем во тоа сум сигурен. Танцуваме без суштина, и повеќе 

не грми, и не врне дожд, и не се тресе земјата од нашата енергија. Повеќе нема 

ништо, се исчезна. Јас пловам во ништо. Јас сум ништо. Ништо. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ОЧИ 

 

 

 

 Да не ми беа очите, не ќе бев слеп. Помалку ќе гледав, но далеку, далеку 

повеќе. Не ќе беше потребно да живеам со тие два света кои виделе се, уште 

пред да се родам и да прогледам. И немаше никогаш, ниту како дете, ниту како 

возрасен, да бидам во заблуда за многу нешта во видливото царство на бујната 

ни природа. 

 Доволно ќе ми беше да распознавам само една боја и да бидам сит од 

неа. За другите немаше да знам, немаше да копнеам. Немаше да се осмелам да 

ги мешам, да ги споредувам и комбинирам, да ги апсорбирам повеќе од она што 

ми го нудат очите, губејќи се во илузиите дека можам со нив многу повеќе да 

направам отколку што навистина можам. Незнаејќи притоа каде е крајот, а каде 

почетокот - на создавањето. Да не можам од мноштво бои да си го видам 

Создателот. Никогаш и немаше да го напишам овој текст, само да ги немав 

очите, да не ме залажат и да ме осмелат да напишам ниту збор. 

  

 Да не беа тие две немирни мориња, одамна ќе легнев на постела - 

вистински да се наспијам. Без да сонам - кошмарни сништа. Сништа во кои од 

радозналост, се туку ќе се отворат, ќе се раздвижат. Барајќи нешто во темнината.  

  

 Да не беа тие, немаше да станувам рано наутро да пишувам, за пустината. 

За едно око и за една пустина, за едно око како пустина. 

  

 Да не беа очите ќе бев посовршен како човек и немаше постојано да 

целам кон земни блага и престоли, задоволувајќи си ја суетата голема како 

карпа која, како пченично зрно ми ја дроби и ситни душата. 

  

 Да не беа очите вистински ќе гледав со душата и немаше ништо да биде 

толку сериозно. 

 

 Два и два немаше да бидат четири туку две оделни нешта и само толку. 

 

 Немаше да ги измислевме парите. Без нив немаше ништо да има цена и 

немаше да се убиваме. 

 

 Да не беа тие ќе живеевме како еден народ, како една држава, по име 

Земја. 

 



 Ќе имавме една религија, бидејќи, најпосле, сите сме едно и еден Бог не 

создал. 

 

 Немаше да има политика. 

 

 Немаше да има војна, ќе живеевме во мир и благосостојба. 

 

 Немаше да се мразиме. 

 

 Немаше да има потреба да го измислуваме Ѓаволот. 

 

 Сите ќе бевме со еден животен партнер за сиот свој живот. 

  

 Немаше никому да му биде свртен грбот и немаше никому да го вртиме. 

 

 Луѓето ќе посакаа повеќе да помагаат, не барајќи ништо за возврат, зашто 

повеќе добива оној што дава од оној кој зема. 

 

 Немаше сонот да ни биде прекршен, зашто немаше да сонуваме будни. 

 

 Немаше да плачеме кога ќе загубевме близок. 

 

 Ќе го сакавме духовното повеќе од материјалното. 

 

 Немаше да бидеме силно љубоморни. 

 

 Немаше да имаме потреба од простување. 

 

 И на крајот, луѓето ќе беа еднакви, сите ќе имаа и сите ќе немаа. 

  

 Да не беа очите Господ ќе го создадеше човекот совршен и никогаш 

немаше да се грижи за неговите одлуки и решенија. Давајќи му очи, му даде 

истовремено и визија за престолот која ќе го доведе до небесните височини од 

кои ќе го гледа и ќе му се насладува на светот со кој завладеал. Оставајќи пустош 

околу себе.  

  

 Затворете ги очите за вистински да прогледате. 

 

 

 



ЦРТЕЖ 

 

 

 

 Убав татко ќе нацртам... Ќе има зимска облека на него за кога ќе ме гушне, 

толку топло и сигурно да се почувствувам на ова ладно време. Треба да биде 

висок, крупен, со кадрава коса и сини очи. Ќе го нацртам на чело на 

фамилијарната маса, да, да, за време ручек. Сите ние околу него насобрани. 

Голема маса со убаво прасенце на средината. Јаболкото го нема, јас го изедов, 

ха! Започнувам од нозете... Калчунките кои баба ги плетеше... Така, така, бидејќи 

седи, сините чорапи му се гледаат малку, сосема малку. Убави кафени 

панталони, плетен џемпер, од баба е и тој... Кошулата под џемперот, убаво, 

така... Да ги усовршиме деталите... Груби работнички раце, нежно зацрвенето 

лице, прстенот кој го зближува со мама, стариот часовник од прадедо ми, 

златното ланче подарено од кумот. Значка за воени заслуги... Нема да ја цртам... 

Море ќе ја нацртам бидејќи ја отсликувам реалноста, не за друго... Ах, без 

разлика - следниот пат нема да  ја цртам, веќе никогаш нема да ја нацртам. 

Рамката на сликата, гледано од моја перспектива, така е поставена што јас си 

седам наспроти тато, на другата страна од масата. Така значи, тато во средината 

на листот. Мокра му е косата, да, да, така, надвор врне дожд. Мрак е, вечера е, 

не е ручек. Црвено е, црно е, нема светло, мизерија. Ах, полека... Ден е, ха, 

повторно е ден. Си црткам, си црткам. Внатре сум со сите мои блиски. Си 

црткам, си црткам, и тра и ла и ха, ха, ха. Нешто ни објаснува, како и секогаш, 

впрочем, за време ручек. Десната рака му е крената, го кара бато. Има налутен, 

но мил поглед. Леле, да не ја заборавам само чашката  со  ракија.  

 Така, така, убаво е, жолто и убаво.  

 

 Убава мајка ќе нацртам, како не служи со јадење. Од зад рамото на татко, 

му ја полни чинија. Убава, долга  црвена коса, собрана со ластиче. Едвај 

забележлива насмевка на лицето. Руменило на образите. Фокусирана е на 

зборовите на татко упатени кон моето братче. Братче Влатче. Долг, црвен фустан 

со бел појас  затегнат во машничка. Нежни, прекрасни  раце. Ѓерданот од дедо 

ми. Прстенот од тато. Бели чевлички. Алка на десната нога, која никогаш не сум 

ја сакала. Кафени очи, така. Малечок нос, така малечка устичка со црвен кармин. 

Доста е, не можам повеќе да ја цртам оваа  толку мила жена, ке полудам. 

 Убава е, милата моја мамичка... 

 

 

 

 



 Убав брат ќе нацртам. Со тажен и отсутен поглед, долу кон подот. Седи на 

половина столче, лево од мене. Му течат мрсулчиња. Долга руса косичка. 

Облечен во тренерки, оние кои некогаш ги носев јас. Дебели обравчиња и мало 

носе. Мали ушиња, море не му беа мали, не му се гледаат од косичката. Сè е 

мало на него, ха ха. Дебелки рачиња. Розови чорапчиња на нозете, мислам дека 

и овие јас ги носев, додека не ми се намалија. Зад него се гледа старата слика на 

ѕидот од баба и дедо. Пред него има сокче од морковче. Цел ден пие од истата 

чашка, а мајка, цеди ли цеди. Зајак вистински, ха, си црткам... Диносаурус до 

неговата десна рака. Сигурно и нему ќе му даде подоцна да сркне од супата, ха 

ха, така,... убаво си црткам.  

 Доста е за бато, сладок е и малечок.  

  

 Дедо седи до бато, наспроти него е баба. Долги мустаќи, очи ќе им истера 

на цела фамилија со нив. Црни очи, остар поглед како и секогаш. Елек на него со 

кој дури мислам дека и спие, хе, хе. Значка на заслужен војник исто така, црна ќе 

ја нацртам, па што ако... Ракијата, лулето исто така. Се е пред него подредено по 

точен ред, секој предмет е одвоен од другите под прав агол. Црна коса, ниту 

едно бело влакно, не му побеле и не му побеле. Мама го изгуби влогот со тато, 

ха ха, си црткам јас. Гумени опинци. На масата стар рачен часовник, од камено 

време. Гледа во баба. Секогаш има остар поглед, па кога се смее ти изгледа како 

удрен во мозокот, ха, ха. Личи на тато. Море ќе се обидам да го нацртам татко 

на стари години, интересно, многу интересно. Црна табакера. Бела ќе ја обојам 

кошулата под елекот, така. Малку брадичка, неколку дена се нема бричено. 

Бурмата сè уште му стои на средниот прст и мислам дека и да сака, не ќе може 

да ја извади. 

 Стар интересен дедо, можеби подоцна повторно ќе се навратам на него. 

 

 Баба насмеана како и секогаш, особено денеска, пензијата пристигна на 

време. Наочарите и се највпечатливи. Убава, долга бела коса. Се уште вљубено  

гледа во дедо, ха, опасни се и двајцата на стари години. Си црткам. Зад неа 

креденецот со чинии, чаши и разни украси, поголем број од нив се од свадбата. 

Над креденецот два пиштола поставени накрсно. Пожолтени ѕидовите да ги 

нацртам, таму каде што треба. Расклатени столчиња, така. Стар црвен килим од 

стари времиња. Баба како баба, си седи мирно и спокојно. Треба да ми даде 

парички  од нејзината пензија.  

Ба и ба, баба, доста е со баба. 

 

Да се фокусирам на остатокот од просторијата...   

 

 



* 

 

 

 

 Цртежите се подредени. Многу луѓе има во салата, јас просто не очекував 

сета да се наполни. Мојот цртеж е во средината?... Да. Ајде, ајде, си стискам 

палци за среќа, за среќичка. Си црткав... Ах, студена крв тече низ моево тело. 

Нервозна сум, се тресам повторно. Многу родители се дојдени. Море баш ми е 

гајле, јас си црткав, јас бев таму, бев внатре... Седат тука, а ништо не знаат, 

старци смотани. 

 Еве го директорот на училиштето, леле, леле ако ме прочита, мајко мила, 

ќе се онесвестам од среќа;… но нема никакви шанси да ме прочита, многу е 

тешко. Токму јас да бидам победникот од толку многу цртежи? Ако победам ќе 

ги покажам и може милите мои од сликата малку да се промрдаат повторно. Ќе 

ја растресам сликата, хе хе;… ама многу е мала шансата, просто не знам.  

 

 Бла, бла, бла, училиштето ова, училиштето тоа, ајде прејди на главното 

веќе еднаш. Сега е дотеран, а за време на часовите доаѓа несреден после бурни 

вечери. Леле, сите замолкнаа, сега ќе го прочита победникот. Писмото го носи 

секретарката,... Види ги, сите луѓе станаа, ништо не гледам. Оф мори мајко, 

ништо не гледам, леле, па што ќе правам сега. Не, не, нема да гледам, само ќе 

слушам.  

Победникот е... Ајде, кажи го… Леле мајчице победив! Ах, сите ме гледаат. 

Не ме интересира ништо друго, гордо си чекорам до местото каде што стои 

директорот за да си ја земам наградата. Да не си го заборавам цртежот! 

Цртежот во главата имај си го..., им реков триста пати да ми го вратат по 

натпреварот. Така, леле мајко победив. Чекај малку да се смирам, да не се 

возбудувам, се ќе биде во ред... 

 

 

 

 

 

 

 

  

 

 

 

 



* 

 

 

 

Се спушта мрак. Време е за спиење, во девет во кревет. Вечерва ќе спијам 

кај моите. Заедно, целото семејство ќе се гушнеме и ќе ги затвориме очите. 

Чекорам кон нивниот дом. Уште стотина метри и пристигнав. Ах, многу сум 

уморна. Премногу се возбудив со наградата и срцево целосно ми се стресе.  

 

 Се наѕираат од далеку, крстот се познава од далечина. Никогаш не сум се 

плашела од ова место навечер, не знам зашто другите луѓе толку силно се 

плашат. Се ближам мамо, тато. Уште малку. Одамна се немаме видено. Од толку 

цртање немав време да ве посетам. Сега решив да ви се придружам. После онаа 

голема промена во мојот внатрешен свет пристигна и стравот, па морав да 

дојдам кај вас, бидејќи со вас никогаш не сум се плашела...  

 

 Уште неколку метри. Десна, лева, десна, лева и еве сте. Ах, мили мои,  

добравечер. Си дојдов јас повторно кај вас. Извинете ако ве разбудив. Видете 

што ви носам. Нацртав слика. „Жртви на војната“. Добив прва награда. Леле, 

многу ми се спие. Ќе си легнам со вас. Чекајте прво да ви запалам свеќа. 

Почивајте  во мир... Јас ќе си легнам на плочава. Се надевам нема да ви сметам. 

Не сум јас многу тешка, уште сум малечко. Мало, мало, малечко. Ајде, добра ноќ 

мамо, тато, бато, дедо, бабо, нека не зближи повторно сонот. 

 

 

 

 

 

 

 

 

 

 

 

 

 

 

 

 

 



  ПИСАТЕЛОТ 

 

 

 

 Пишувам за да пишувам. Станувам рано утринава и започнувам да 

пишувам. Сакам да знам за колку време можам да напишам петстотини 

зборови. Бидејќи одамна  пишувам знаев многу работи за пишувањето. И за 

поразот исто така, воден од поразителната мисла: Зашто да пишуваш кога еден 

ден сето она што си го напишал ќе исчезне? Кога тогаш.  

 Но доста со тоа! Eдноставно, пишувај сега, а кога ќе завршиш, тогаш 

сумирај. Пишувај за тоа што знаеш, помалку размислувај.  

 

 Пишувај за она за кое не знаеш ништо. Дека пишуваш на лаптоп. Дека и 

ако си на гости повторно пишуваш, ако си на одмор исто така. Пиши без да 

бришеш, пишувај. За тоа дека пиеш многу течности кога пишуваш. Дека 

всушност и во моментов не пишуваш ти туку гласот кој ти наредува да пишуваш 

пишува. 

   

 Добро е да се пишува, понекогаш е напорно. Понекогаш прави да се 

запрашаш општо за пишувањето и за писателот кој пишува. Треба често да се 

пишува, па и да се чита треба. Но, да се чита секогаш е поубаво бидејќи читаш 

различни писатели кои пишувале свои мисли, а вака се читаш самиот себеси што 

си напишал. 

 

 Здодевно е да се читаш самиот себеси секој ден. Понекогаш се случува да 

се запрашаш дали утре ќе станеш и ќе пишуваш, зашто може и да не пишуваш. 

Секогаш може да не пишуваш, а тоа ме плаши. Од проста причина што сега 

пишувам и ми е страв еден ден да не ќе сакам да пишувам. Бидејќи човекот се 

менува...  

  

 Кога пишуваш се осознаваш повеќе себеси и можеш попрецизно да се 

поставиш во општеството гледајќи се како да си некоја друга личност од друг 

агол. Сакам да пишувам за пишувањето, за човекот најмногу и за тоа дека водам 

изгубена битка. Убаво е да пишувам кога би имал потпишано договор, секој ден 

да морам по толку и толку зборови да пишувам. Тоа мислам е најубаво 

пишување. Да станеш рано наутро и да знаеш дека некој очекува да го прочита 

тоа што ти ќе го напишеш. Можеби и да имаш верни читатели кои ќе го ценат и 

нетрпеливо чекаат твојот збор пред книжарниците. Тоа е прекрасно. 

 



Татко ми пишува бавно и ретко, јас пишувам брзо и често. Во моментов пишувам 

бидејќи знам дека имам уште сто триесет и два зборови да напишам. Сега уште 

сто дваесет и пет и готово.  

 Убаво е чувството кога си задоволен од тоа што си го напишал. Често пати 

не сум ниту задоволен ниту пак незадоволен од тоа што ќе го создадам и не 

знам да го проценам делото. Многу грешам кога пишувам. Еден текст го 

корегирам по три пати. Се што ќе напишам го сметам готово за објавување и 

ништо не сакам да фрлам на страна, иако и сам знам дека многу текстови се 

премногу лоши, веројатно и овој.  

 

 Не знам зашто пишувам кратки раскази, но свесен сум дека такви 

најдобро знам да пишувам. 

  

Пишувам на македонски јазик во земја со само два милиони жители. Не толку се 

луѓето тука заинтересирани за читање. Пишувам кога ќе... 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ЖИВОТНИ ПРОМЕНИ 

 

 

 

 Теста Системовска беше жена на шеесет години и работеше како 

земјоделец во една мала стопанска фирма. Максимално посветена на нејзината 

професија, таа деноноќно си седеше во својот создаден свет во кој беше мајка 

на многубројни семиња од различно потекло. Немаше среќа во љубовта, но и 

таа самата си посака, уште како млада, целиот свој живот да и го посвети на 

работата; за други задоволства време немаше. Својот занает го научи од старите 

врвни експерти кои по тогашните најсовремени методи ја образуваа Теста за 

најсложени операции. Кога се вработи на неполни шеснаесет години, таа за прв 

пат се почувствува како да има семејство. Беше израсната без родители, но 

имаше натпросечна интелигенција и нејзиниот успех во училишните клупи  беше 

забележан од други луѓе кои и овозможија покрив, храна и облека. Таа самата 

започна од ништо и беше ништо,... а денес беше изградена во личност која 

постои и таа е нешто. 

   

 Во светот кој Системовска дотогаш го беше создала постоеја различни 

полиња и таа ги нарекуваше држави. Првата држава која Теста ја беше создала 

се нарекуваше Гостопримлива Мешавина. Најмалку труд таа имаше вложено во 

неа, но најмногу време помина работејќи на тоа поле. Нејзината омилена 

држава се нарекуваше Дивиот Запад. Најмногу труд Теста посвети токму на ова 

поле и од сите држави оваа беше, без исклучок, најубава  во сите погледи. Исто 

така ова место таа го нарекуваше и „Земја на Сонцето“...  

Жителите во двете земји многу се разликуваа меѓусебно, поради условите 

кои самите држави на нивните граѓани им ги овозможуваа за живот. Оние на 

Дивиот Запад беа на далеку поразвиени, за разлика од жителите во 

Гостопримлива Мешавина.  

 

 На 5 Мај 1943 година Теста стана мајка на две нови деца кои тогаш ги 

беше родила во Гостопримлива Мешавина. Ги крсти Б 658 и Б 854. По 

националност беа Сончоглед и Кактус. Б 658 и Б 854 сложно живееа заедно. Беа 

оддалечени еден од друг само шеесет и осум сантиметри. По еден месец од 

нивното раѓање нивната мајка одлучи овие два новородени житела да бидат 

преселени во најомилената и држава на светот. Само љубовта која Теста ја 

имаше кон нив, беше доволна причина да се реши да им обезбеди подобар 

живот. Сончогледот и Кактусот немаа голем избор, но среќни ја напуштија 

родната грутка.  

 Патот не беше едноставен, но додека патуваа двата брата имаа голема 

надеж за нивниот понатамошен живот во Дивиот Запад, особено Сончогледот. И 



навистина, по некое време животот им стана многу подобар. Сончогледот се 

оформи како личност и доживеа голема промена, за разлика од Кактусот кој 

остана ист и покрај сите нови убавини и случувања. Сончогледот го надрасна 

својот пријател и самиот имаше чувство дека Кактусот му завидува, иако тоа не 

беше така. Деновите минуваа брзо и секој од нив беше прекрасен.  

 - Имавме среќа брате - велеше често Сончогледот. 

  

Еден ден се случи огромна промена во животите на овие две растенија. 

Сончогледот прв ги отвори очите и здогледа дека се вратени повторно во 

нивната родна земја. Во паника го разбуди својот верен пријател за и тој веднаш 

да ја воочи промената. Големо разочарување се забележуваше кај сончогледот. 

Тажеше премногу, депресијата која следуваше го столчи и во големи маки ги 

помина следните седум дена од неговиот живот. Кактусот стори се за да му 

помогне но, што и да направеше, секогаш светлиот граѓанин остануваше ист. 

 

 По една седмица Сончогледот не се чувствуваше добро. Неговата 

здравствена состојба се влоши и тој тешко се разболе. Кактусот беше многу 

вознемирен, но не можеше ништо да стори, освен да гледа како неговиот 

пријател тивко умира. Сончогледот веќе беше станал понизок од неговиот 

пријател. Тој едноставно не можеше да свикне да живее толку лошо како што 

некогаш живеел, бидејќи претходно го беше искусил совршениот живот. По 

некое време и обајцата сфатија дека промената на почвата е единствената  

причина за неговата болест, но и двајцата беа немоќни. Светлината не беше 

иста, во Гостопримлива Мешавина превладуваше мракот. Сончогледот не 

можеше да ја преживее оваа промена. Неговата здравствена состојба уште 

повеќе се влошуваше и тој набрзо умре. Кактусот остана сам во темнината и до 

крајот на животот тагуваше по својот пријател. 

 

 

 

 

 

 

 

 

 

 

 

 

 

 



ЖРТВА 

 

 

 

 Исто како да пишувам драмски текст.  

Уште на самиот почеток ќе воведам ликови: 

 

 

 Број  еден (прст) .............. Човек на висока функција 

 Број  два (прст) ................ Човек на висока функција 

 Број три (маса) ................ Човек на ниска функција 

 Селотејп ........................... Проблем за луѓето 

 

 

 Се разбудив доцна наутро, при ведро небо - сончев ден, во месец 

Ноември. Имав неколку работи кои морав неодложно и што побрзо да ги 

завршам, но истовремено бев цврсто решен, пред да излезам, малку да си го 

потспремам апартманот во кој од неодамна живеев. Чистев, бришев, ги 

средував алиштата, ги враќав расфрланите предмети на своето место и на сета 

мака, потпевнував. И додека го чистев музичкиот систем, се сетив да го поврзам 

со персоналниот компјутер за да можам аудиото по мој избор да го пуштам од 

компјутерот за гласно да се слуша низ звучниците од системот. За тоа да го 

направам ми беше потребен кабел со кој ќе ги поврзам двата уреда. Барав во 

една од долните фиоки во која имаше разновидни стари работи и го пронајдов. 

Кабелот го немав одамна користено. Беше оштетен на врвот, премотан со 

селотејп, па кога ги поврзав двата уреда со него само левиот звучник од 

системот работеше, десниот беше мртов. Па така се решив да се обидам да го 

поправам. Зедов ноже и започнав внимателно да го отстранувам селотејпот од 

кабелот. Го отсеков и со палецот и показалецот од левата рака го отстранив од 

кабелот. Меѓутоа, селотејпот се залепи на показалецот, на Број еден (прст). 

Обидувајќи се да го отстранам, се послужив со Број два (Прст), но тогаш 

селотејпот се залепи за него. На неколку пати се мачев да се ослободам од 

Проблемот, но тој или завршуваше кај Број еден или пак кај Број два и така 

наизменично. Тогаш започнав да се смеам самиот на себеси, гледајќи како 

моите прсти имаат меѓусебен конфликт и проблемот постојано си го префрлаат 

еден  на друг...  

 

Долго траеше оваа битка на прстите, за на крајот и двата, рамноправни во 

дуелот, немајќи излез од ситуацијата, да се обидат проблемот да го наметнат на 

друг. Го најдоа Број три (маса), како решение. Тој, за разлика од прстите, беше 

многу пасивен и се немаше со години помрднато од своето место. 



Број еден и Број два го залепија Селотејпот на Масата, ослободувајќи се 

од него засекогаш. Масата уста не отвори.  

 

Јас се смеев како луд по ова што ми се случи, па така и решив да го 

напишам  расказов. Како утеха за масата. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ТЕРОРВИЗИЈА 

 

 

 

 Заклучиме во рамката на твојот поглед. Слушај ме внимателно што ти 

зборувам. Јас ја имам моќта да говорам до бесконечност, а ти само слушај.  

Не, ти не можеш да ми се обратиш бидејќи јас немам уши. Патот за да стигнеш 

до мене е тежок и бесмислен. Твоето мислење не е потребно. Дали ме гледаш 

човеку? Одлично... 

 

За сега нека остане така. 

 

 Како се чувствуваш досега? Дали те засега нешто? Знам дека не те засега 

ништо, бидејќи ниту најмалку не си засегнат од засегнато размислување. А што 

ако нешто и те засега? Ништо! Молчи, никој не те ни прашал! Јас и онака не 

можам да те слушам. Затоа, те молам не зборувај залудно.  

 

За сега нека остане така. 

 

 Потребно ти е само едно око за да гледаш и само едно уво за да слушаш. 

Следното што ќе ти биде потребно да го сториш е да ми се одолжиш. Твојот 

живот ќе беше и тоа како мизерен без моето присуство. Замисли само... 

Престани, престани, да мислиш! Од многу мислење глава боли, од слушање 

многу повеќе ќе научиш. Како прво, ќе научиш да живееш како што е потребно, 

а верувај, јас знам како најубаво се живее. Затоа, како што пред малку ти реков, 

од слушање највеќе се учи. Јас сум голем учител. Милијарди луѓе на Земјинава 

топка сум ги научил како најубаво да живеат, сите заедно на еден ист начин. 

Слушајќи ме и гледајќи ме само мене, и никогаш никого повеќе - така учам.  

 

До сега така било, така и нека остане. 

 

 Гледам дека полека но сигурно ми се оддолжуваш. Јас сум горд на тебе и 

ти велам да продолжиш така и понатаму. Бездруго ти веќе и не можеш поинаку, 

немаш ибор. Јас сум веќе дел од тебе и ти - го сакал тоа или не - не можеш 

повеќе да живееш без мене. До тука се е како што треба, ти само продолжи по 

истиот пат. По патот на забавниот и визуелен живот. Затоа молчи. 

 

Засега нека остане така. 

 

 Јас не сум воопшто досаден и ти се увери во тоа. Имам повеќе од сто лица 

и исто толку различни умови. Знам да бидам понекогаш тажен, понекогаш 



среќен. Биди и ти како мене, заедно ќе ги споделиме твоите чувства. Немој да се 

срамуваш, бездруго не ти треба друг човек како би го решил својот проблем;... 

Од човек не ти треба совет. Ме имаш мене. Јас сум сто пати подобар од него. Јас 

ќе те научам како твојата силна тага да ја претвориш во агресија, твојата среќа во 

успех, твојата алчност во богатство, твојот осамен живот во заедница. Направи го 

моето лице да биде такво како што ти посакуваш и чувствуваш. Земи си едно од 

моите илјада лица, одбери, ги имам премногу. Јас со сигурност ќе ти го покажам 

вистинскиот пат. Патот на мојот, патот на твојот, патот на сечиј успех. Биди јас.  

Заедно ќе владееме... 

 

За сега нека остане така. 

 

 Јас човеку, пријатно сум изненаден од твојата интелигенција. Силно сум 

воодушевен  од  твоите постапки, решенија и одлуки. Од мене ти научи многу. 

Довидување! Ме имаш засекогаш. 

 

Нека остане така. 

 

 

 

* 

 

 

 

Како си човеку? Мојот глас ти се нема одамна јавено. Знам дека си добар. 

Па јас те гледам и следам постојано... Ти имаш и семејство! Три близнаци, три  

машки. Какво пријатно изненадување. Честитам, честитам...  Нели ти реков дека 

се ќе биде во ред. Ако сакаш нивниот живот да биде толку добар како и твојот, 

запознај ме со нив веднаш. Запомни, нема време за губење. Пушти едно од 

моите бројни лица за твоите сакани дечиња внимателно да гледаат во мене,... 

иако ништо не разбираат. Јас со сигурност ќе ги научам. Јас те запознав тебе, ти 

запознај ме со нив. Браво! Честитам човеку! 

  

 Добро утро дечиња, заклучете ме во рамката на вашиот поглед. 

 

Засега нека остане така. 

 

 

 

 

 



* 

 

 

 

 По долго време се гледаме повторно човеку. Да, да,... деновите ти се 

одбројани. Сиот твој живот беше под моја команда и во сите твои постапки и 

одлуки учествував јас. Учествувам во главите и на милиони други луѓе на 

планетава. Ти сега ќе умреш. Јас ќе продолжам да живеам. Твоето тело ќе умре, 

а и ти со него. Наслади се уште малку од убавините на животот. Умри гледајќи во 

мене. 

 

Засекогаш ќе остане така. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ДЕТЕ 

 

 

 

 Ја сакаш вистината? Добро, еве ти ја: мојот татко е педер. Како бе, брат, 

педер? Така бе, брат, педериште невидено! Што збориш бе? Зборам, зборам. 

Ме остави сам тука да седам и деноноќно да се пијанчам. Ајде па, и ти сега, 

немој бе така, не ти  е само тој виновен, не биди смешен. Тој е, тој и никој друг, 

биди сигурен. 

 

 Замисли само, една летна вечер, на една забава, ја запознал мајка ми, и 

така, брзо потоа, како најголемиот Дон Жуан, мортус пијан, ја вовлекол во една 

соба и водел нешто со неа. Имале по шеснаесет години обајцата, дечишта. Мајка 

ми набрзо затруднела, замисли само, на таа возраст, каква брука. Нејзиното 

семејство, кога чуло, го проголтало срамот; па така, патријархално воспитано, не 

и дозволило да абортира. Ме родила, сите до еден грижно ме чувале и 

воспитувале. До триесеттата година ме мазеа, ме хранеа, ми даваа по некоја 

пара. Но, судбината не прашува. Замисли само, за неколку години сите умреа. 

Останав сам. Ете, толку, тоа е вистината. Чиста и сурова... Што можев да сторам 

освен сам да продолжам понатаму? Со текот на времето се соочив со многу 

енигми, врвулици, бури. Многу спознав, работите ми стануваа појасни, видиците 

избистрени. Само едно ми остана да се прашувам: како да се справам со овој 

ебан свет? 

 

 

 

 

 

 

 

 

 

 

 

 

 

 

 

 

 

 



ЧЕСТ 

 

 

 

 Високо го подигам мечот, замавнувам струполувајќи уште една глава на 

човек незнајник.  

 

 Страв ми беше да заспијам, да не случајно го сонам. Три дни не бев спал, 

најпосле ме прејде сонот, очите сами се затворија. Заспав. Ја сонив Црвената 

река од Библијата. Крвта ги беше обоила сите оние луѓе кои ги бев убил досега. 

Плутаа по нејзината површина со широко отворени очи. Беше ужасно да ги 

гледам, секое тело носеше своја приватна историја бавно отворајќи ми ја душата 

како заклучена вата од непроветрена одаја полна болни спомени. Ми се 

ширеше остра болка низ  телото како отров од змија во крвта на штотуку каснат 

човек кој е немоќен што и да стори, освен да му се моли на Господа за животот 

што полека му згаснува. 

 И во овие мигови како да се наоѓам на самиот крај, во една тешка 

размисла, како, всушност, ги поминав сите овие изминати години и дали во 

суштина сум задоволен од себе и од она што успеав да го направам. 

Бев крал, но не се гордеев со тоа. Во ова болно време тоа е работа за глупаци - 

како би можеле да сторат што поголемо зло на оние кои плачат, молат и 

преколнуваат за милост. Немилосрдни глупаци кои се неумоливи пред доблеста 

и честа на милиони понижени глави, кои како трупци паѓаат и се тркалаат долу, 

пред кралските ноги. 

                      

Порано кралот ја имал сета моќ во земјата во која владеел, а денес 

улогата на кралот е повеќе симболична отколку вистинска. Денес кралот, 

едноставно, извршува туѓи наредби. 

 

  Кошмарите највеќе ме следеа во деновите кога војувавме. Еден мудрец 

за соништа своевремено ми беше рекол: „Ти кажаа да сонуваш, но заборавија 

да ти кажат дека и кошмарите се не помалку сништа“. Водевме војна со мали 

прекини готово четири години... Трупови на луѓе се имаа расфрлано насекаде. 

Не се се грижевме за нив, оставајќи ги на бојното поле на мршојадците. Умираа 

мажи, жени, деца, стари и млади, сиромашни и богати, мечови и стрели се 

забодуваа во нивните тела како да се кукли од слама. Силна смрдеа се ширеше 

наоколу, ни скапуваа пред очите нашите соседи - некогашните пријатели со кого 

сме го делеле последното парче леб, молејќи му се заедно на истиот Господ за 

здравје, радост и бериќет.  



Сите бевме истоштени и едвај чекавме да заврши војната од која 

излеговме победници. Задавајќи го последниот удар. Честа беше одбранета. 

 

 Водевме војна и умираа илјадници воини. Тоа ни беше повеќе од јасно, а 

јасно ни беше и дека нема враќање, нема мир. Честа ни беше понижена како 

народ и според законот што го изгласавме уште одамна, секој еден што ќе не 

понижи мораше и да се погуби.  

 Кралот на една соседна земја, обично духовит по својата природа, еднаш, 

во една прилика, се обидел добронамерно да се нашали со нашиот кралски 

совет кој донел некоја безначајна одлука од бројните одлуки за односите 

помеѓу две соседни кралства. Кралскиот совет веднаш штом начул за неа, толку 

силно се навредил што брзо била свикана седница со една и единствена точка 

на дневниот ред: неумесната шала на дотичниот крал. Кога ги слушав членовите 

на кралскиот совет што се изнакажаа во одбрана на нашата земја - нивната 

лутина и сите нивни обвинувања - бев вчудовиден од наводните докази за овој, 

непријателски чин. После нивните долги и готово детински образложенија - сите 

беа согласни за војна, сите гласаа „да“ за неа. Бев немоќен да им се 

спортивставам од проста причина што ќе ме обвинеа за недоследност и 

велепредавство. Нивната девиза беше: „Животот не вреди ништо кога се брани 

честа на својата држава, на својот народ“. Честа беше прегазена и затоа требаше 

да се одбрани и наплати - во крвнина. Мирот беше нарушен, следуваше војна. 

 

 Утрината,  насобрани пред големата порта, жените и децата, загрижени за 

нашите животи, со солзи во очите не испраќаа во војна, збогувајќи се со 

многумина од нас за последен пат. Знаејќи однапред дека одиме во битка со 

голем непријател кој самите го создадовме. По долго јавање пристигнавме на 

бојното поле. Беше доцна пролет и се беше бујно и зелено, и дрвјата и тревата. 

Набрзо ја здогледавме противничката војска. Беше стегната во непрегледни 

редови и тешко можеше да се изброи. И како што е редот, после долго 

набљудување и одмерување на силата на противничката  страна, се 

приближуваше до нас една претходница од неколкумина, јавајќи на коњи. 

Застанаа пред нас, за да еден од нив, со достојно држење и насмевка, ми се 

обрати.  

 - Ние и нашиот крал, не сакаме војна. Не го знаеме поводот и причината 

за вашата лутина и непријателскиот став. Ако со нешто сме ви згрешиле, молиме 

за прошка. 

 На овие негови зборови не дочекав ниту миг да се изјаснам. Настана 

врева до небеса. Готово сите мои советници говореа на глас погрдни зборови и 

пцости упатени кон непријателот. Веднаш им се здадоа да ги линчуваат со 

ратоборен вик. Јас високо ја кренав раката, тие се смирија. Војниците од 



претходницата наведнаа глави, ги свртија коњите и заминаа. Минути не делеа 

од крвавата битка.  

Ние први започнавме со јуриш. Тие, достојни на својот војнички кодекс, 

стоеа и чекаа. Беа подготвени храбро да се борат и да умрат. Добро ги познаваа 

сите наши животински страни и настраности со кои, без никаков срам, се 

гордеевме. Не им беше прв пат да војуваат со нас уште од дамнешно време на 

нивните и наши татковци. 

 

 За нашите предци на далеку се слушаа приказни и песни за нивната 

храброст и крволочност, за нивната невидена суровост;... продолжувајќи ја 

нивната традиција, доследноста кон неа. 

 Силен беше судирот на двете добро подготвени војски. Жесток во 

намерата да се победи противникот. Паѓаа тела на војници од двете страни, 

згаснуваа бројни животи. Јас стоев од страна со неколкумина други и 

командував. За секоја битка имав однапред добро разработена тактика која 

беспрекорно ја спроведував до крај. Како партија шах, матирајќи го готово 

секогаш својот противник. Имав некој вроден инстикт во секој даден миг какво 

решение да повлечам. Непогрешлив по својата природа. Едноставно, имав сенс, 

имав фах за војна. И еден, би рекол зачудувачки момент на нагло менување на 

тактиката на војување, со вратоломни продирања во средината, во нејзината 

срцевина. Со згрутчување на мојата војска, збивање на нејзините редови и, како 

оптегната стрела, разбивање на противничката страна и до нејзиното конечно 

уништување, наша победа. 

  

 Така и овој пат. Кога општ впечаток беше дека ќе се развлече битката и 

временски и просторно со губитоци од двете страни и подеднакви напредувања 

и успеси - во решавачкиот момент за битката, ја дадов познатата наредба на 

мојата војска за нагло збивање на редовите и жесток продор по главната линија. 

Резултатот беше неминовен, само требаше да се доврши играта. Победникот 

беше познат. Противничката страна попушташе, јажето беше скинато, мускулите 

ослабени, телата проретчени. Продиравме кон средината, кон целта. Паѓаа 

трупови на исчудени војници на сите страни, жестоко силни беа нашите напади. 

Кога добро загледав за миг, веќе бевме длабоко навлезени на територијата на 

противникот. Тој веќе не можеше да издржи, го фати очај. Беше даден знак за 

повлекување, за бегство од бојното поле на смртта. Веќе се наслушуваа 

победничките извици на моите војници кои се уште се бореа гонејќи ја до крај 

поразената војска, убивајќи ги безмилосно последните војници кои панично 

бегаа. Битката заврши, победата беше наша. 

  



 А глетката, глетката беше страшна. Послани трупови, ранети војници кои 

пиштеа, викотници, солзи, смеа. Крв до колена. Глетката беше пеколна, црвена 

во својата основа. Миговна слика која длабоко ќе се вреже во мојата меморија. 

За никогаш повеќе да не ја заборавам, никогаш повеќе да не ја повторам. Како 

последно дело на заситениот сликар кој се решил повеќе да не слика - крвава 

битка. 

  

 А што се направија подоцна, по победата, кралскиот совет и добар дел од 

мојата војска, за секаква е осуда. Честа им беше одбранета и тие ликуваа. Но 

требаше да се докажува и другата страна - нејзината опачина. Вистинската 

страст, настраноста, крвожедноста. Животинскиот инстикт, потеклото на родот. 

Требаше да се продолжи со играта, да се брка непријателот до дома. Да се влезе 

на нивната земја, нивните куќи и одаи. Требаше да се ограби, обесчести, запали. 

Требаше се да гори, одмазднички. И нивните жени, и нивните деца, ќерки, сета 

покуќнина. Требаше да горат сите нивни куќи - како факели. Означувајќи ја така, 

како угар, непријателската земја. Осветлуваји им го патот на нивната победа. Од 

кога така најадени, напиени, наебани, се враќаа дома... Пеејќи борбени песни за 

сите нивни победи над смртниот непријател. Славејќи го победоносното минато 

на својот народ, храбар народ создаден од искони. 

 

 Не ги дочекав. Се повлеков во својот дворец, длабоко во своите одаи, 

легнав на постела и заплакав - како дете. Ги оплакував сите војници, сите жртви 

кои непотребно загинаа и на двете војнички страни, само за да се одбрани честа 

на моите советници. Нагло срипав од постелата, брзо се облеков, војнички се 

исправив, и донесов одлука. Требаше и јас сега да си ја одбранам - честа. Го 

повикав главешината на мојата гарда и му ја објаснив намерата : до првите 

мугри, сите до еден - да ги нема. 

 Првото утро по битката, најрано од кога и да било - зазори. Силни 

пламени јазици високо се креваа од нивните раскошни куќи. Сите до една беа 

запалени и гореа како суви стогови сено цврсто напластени после летна жетва. 

Оган за оган, угар за угар. Чест за чест. 

 

 Крајно време беше, веќе еднаш и засекогаш, да се стави крај на крвавото 

минато на мојата земја, на нејзината крвава историја. Од сега па натаму ќе се 

подава пријателска рака на секоја земја и во мир ќе се живее со неа. 

  

 Се ќе се заборави. 

 

 

 



12 МАЖИ 

 

 

 

 - Дами и господа, добравечер. Добредојдовте во салата на судот каде што 

вечерва сме собрани за да донесеме одлука за случајот број 123213Б14. 

Поротата брои дванаесет луѓе, дванаесет самостојни гласа. Во оваа сала ние ќе 

останеме се додека не  донесеме конечна пресуда. Во просторијата не смее да 

влезе никој однадвор, како што и никој одвнатре не смее да го напушти 

местово. 

 По читањето на изјавата дадена од обвинетиот ќе следува гласање во кое 

ќе се одлучи за неговата судбина. Доколку сите дванаесет гласа не се со иста 

одлука,тогаш ќе се прејде на дебата како би можеле со последното гласање да 

донесеме конечна одлука за животот на Даниел Александар. 

Во правото судењето е настан во кој две или повеќе страни во еден спор 

презентираат информации  во форма на докази пред судија и порота за да се 

постигне решение за нивниот спор. Кога судењето се одржува пред група 

членови на заедницата, тоа се нарекува судење со порота. Судењата без порота 

вклучуваат помалку формалности и  побрзо се решаваат. Таков не е денешниов 

случај и потребно е време и труд добро да се разгледа работата пред да се 

донесе можната пресуда. 

 Во системите на претседентното право, поголемиот број од обвинетите во 

кривичната постапка имаат право на судење пред порота. Поради тоа што 

државата се обидува да ја употреби својата моќ за да го лиши обвинетиот од 

живот, слобода или имот, на обвинетите во кривичното судење им се дава 

поголема слобода да се бранат отколку на страните во граѓанска парница. 

 Кривично дело во правната јуриздикција е граѓанско зло. Јуриздикцијата 

на кривичното дело се занимава со ситуации каде човечкото однесување 

неправедно предизвикало некој да претрпи загуба или повреда. Кривичното 

дело не мора да биде секогаш илегален акт но предизвикува болка и затоа 

правото дозволува секој што е повреден да си ја наплати загубата. 

Јуриздикцијата на кривичното дело се разликува од кривичното право, кое се 

занимава со ситуации каде дејствата на еден човек предизвикуваат  општа 

повреда на општеството. Тужбено барање во кривичното дело може да биде 

поднесено од некој кој претходно претрпел загуба. Кривичните случаи обично 

се поднесени од државата. 

 Во минатото скоро и немаше кривични пријави од ваков вид ниту се 

познаваше вакви спорови да бидат решавани. Јас не сум бил сведок на ниту 

еден! Погледнете само што се случува денес. Ова е уште еден доказ колку 

времињата се променети и какви се нашиве нови млади сили кои еден ден 



треба да и помагаат на оваа држава, а не да и одмагаат. Јас како најстар член, 

најискусен помеѓу вас и член на оваа порота, искрено и пријателски ви велам, 

порано вакви работи се немаа случувано. Наеднаш се се промени, како некаква 

црна клетва да ни има фрлено некој отстрана, за да се роди една страшна 

генерација, пакосна, која наместо да создава,таа уништува, наместо да работи 

на светлина, а да спие во темнина, таа го прави обратното. Насекаде наркомани, 

дилери, рекетари, убијци, едноставно страв да те фати да излезеш на улица,да 

се прошеташ. На крајот, дојде до тоа и во центарот на градот меѓу сите оние 

добри луѓе да не си повеќе сигурен, како што беше некогаш, во златните 

времиња. 

 Мојот глас за оваа пресуда веќе го знаете,а и јас го насетувам вашиот. Не 

ми личи, како предводник на оваа порота, предвреме да земам збор, но 

дејствувањата се очигледни. Јас сум уверен, со сето мое искуство, дека ние го 

делиме истото мислење. Тоа е повеќе од јасно. Јас искрено ви велам, 

едноставно не можам да дочекам вечерва да се донесе пресудата и младиот 

човек да си го добие она што го заслужува. Срамота е за нашата држава вакви 

работи да ни се случуваат. Јас сум многу изреволтиран од убиството! 

 Но, јас морам драги колеги да си ја извршам мојата должност и уште 

еднаш, најдлабоко да ви се извинам што јавно и однапред ви ја презентирам 

мојата одлука но, ве молам... Ќе се однесувам како вистински предводник и 

оваа вечер ќе го следам законот на нашата држава и според него, прописно ќе ја 

донесеме вистинската одлука.  Знам пријатели, знам дека нема потреба но, ете, 

сепак, треба нашата работа вечерва да ја извршиме прописно. Не заборавајте 

дека се работи за најголемата казна и одговорноста наша не е мала и покрај 

сите очигледности. 

 Даниел Александар се истакна вечерва пред судот без никаква одбрана. 

Се прогласи за виновен и не побара адвокат. Немаше ниту еден човек кој пред 

нашите очи вечерва застана на негова страна. Даниел Александар, пред сите 

нас, даде само една смешна изјава,а без да се консултира со никого и без никој 

да го води во делото. Момчето зборуваше долго, судот запиша се. Јас сум 

должен пред вас да ја прочитам единствената работа која денес обвинетиот ја 

изнесе пред судот, а по нејзиното читање да преминеме на конечна пресуда. Ве 

молам... Даниел изјави: 

  

 Се колнам дека ќе ја зборувам вистината и само вистината.  

 Сега може да ја тргнам раката од библијата? Во ред... 

 Јас сум Даниел Александар, имам дваесет и девет години, полицаец по 

професија. Јас се прогласувам за умоболен. Не го познавам потеклото на мојата 

болест. Уште како дете имам вртоглавица, слушам туѓи гласови кои ме 

измачуваат. Секогаш ми се повторуваат се те едни и се те исти работи, по еден 



ист редослед. На почетокот беше само една работа која ја повторував, а тоа е 

дека немам мајка и татко. Подоцна почнав да повторувам уште една, па уште 

една, па уште една... и се така по ред, додека не се намножија.  Јас лаички си ги 

нарекував НЕПРАВИЛНОСТИ. Никому немав кажано дека сум болен,до ден 

денешен. Сега, кога веќе сум сигурен дека ќе одам во затвор и се прогласувам 

себеси за виновен, чувствувам силна потреба  да ви ја кажам и причината за 

стореното дело.  

 Тоа е едноставно мојата болест, а јас уште еднаш гласно ќе ви ги набројам 

сите мои НЕПРАВИЛНОСТИ. А потоа, потоа направете со мене што сакате. 

 

 Немам мајка и татко 

 Со мојата баба едвај преживуваме 

 Добриот сосед кој често ни даваше храна умре 

 Баба ми ми го отру кучето во тоалетот 

 Таа не ми е вистинска баба 

 Немам ниту еден пријател 

 Учителката постојано ме тепа 

 Дојде полицаец и не исфрли од станот 

 Надвор е многу студено 

 Баба го скрши прозорот и ние сме повторно внатре 

 Ќе треба повторно да учам петто одделение 

 Баба не ме пушта да одам на училиште 

 Учителката не сака да ми помогне 

 Баба е многу болна 

 Учителката повеќе не ме познава 

 Полицаецот не исфрли повторно 

 Баба му забоде нож во стомакот 

 Баба е во затвор 

 Немам дом 

 Ме боли стомакот, ми треба храна 

 Назад во станот, живеам тивко и без струја за никој да не ме дознае 

 Едно дете од улицата ми даде храна 

 Заедно ограбивме продавница 

 Тој многу дува дрога 

 Пушев малку трева 

 Детето од улицата заработува за живеачка продавајќи дрога 

 Заедно продаваме дрога 

 Ограбивме неколку луѓе во ноќта 

 Сега од нечистите пари можам да си купам најубава храна  

 Му дадов пари на еден питач, а тој ме пријави во полиција 



 Ме фатија и ме тепаа во станицата, престанав да печалам пари 

 Детето од улицата ме тепаше бидејќи повеќе не му помагав 

 Наместен сум, долго ќе лежам во затвор 

 Полицајците многу ме тепаа 

 Немам јадено три дена  

 Затвореникот ме тепа и ме ебе 

 Вежбам во теретана 

 Затвореникот ми е пријател 

 Десет години ќе бидам зад решетки 

 Ме помилуваа 

 Со затвореникот веќе не сме во затвор, сега сме полицајци 

 Затвореникот тепа луѓе секојдневно 

 Тепам и јас за повторно да не ме затворат 

 Пријателот тепаше човек, јас само еднаш го удрив, тој умре 

 Немам мајка и татко 

 Со мојата баба едвај преживуваме 

 Соседот кој често ни даваше храна умре 

 Баба ми ми го отру кучето во тоалетот 

 Таа не ми е вистинска баба  

 Немам пријател 

 Учителката ме тепа... 

 

 И така обвинетиот умоболник продолжи да ги повторува истите работи, 

буквално како што ги кажа претходно, по истиот редослед, се додека не беше 

изнесен од судницата.  

 Јас мислам дека ова е повеќе од јасно. Повторувам, во првиот круг на 

гласањето потребно е сите едногласно да се сложиме за пресудата на 

обвинетиот Даниел Александар. Гласаме за смртна казна или за рапсрава со да 

и со не. 

  

Јас ќе го дадам мојот прв глас, а по мене и другите. - Да 

 

 - Да. 

 

 - Да. 

 

 - Да. 

 

 - Да. 

 



 - Да. 

 

 - Да. 

 

 - Да. 

 

 - Да. 

 

 - Да. 

 

 - Да. 

 

 - Не. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



СМРТТА ДОАЃА 

 

 

 

 Ех пријателе, далеку сум залутал со мислите последниве денови. Поминав 

брда и долини и никако да сопрам, да се успокојам. Чекорам така и 

размислувам. Знаеш ли ти дека човекот, всушност, не е виновен за смртта која 

најпосле го зема. Отвори ја книгата на мртвите. Во неа лесно ќе разбереш како 

секој еден човек умрел. Откога ќе ја дознаеш причината за неговата смрт, многу 

лесно ќе разбереш дека секој еден -  директно или индиректно - бил убиен од 

човек. Ќе  дознаеш  дека ако човекот и не беше виновен за смртта на многу луѓе, 

светот воопшто немаше да постои и ние денес за сигурно не ќе бевме живи.  

 Чуден живот проживеав... 

 

 А знаеш ли ти дека во минатото, ако умрел кралот, тоа се сметало за 

голем настан во кралството и, по автоматизам, многу нешта се менувале по 

неговата смрт. Кај нас, неодамна, умре претседателот, а работите ни останаа 

исти...  

 

Навистина, не ми е докрај јасен животов... 

 

 Постојано  размислувам за системот во кој живееме. Мислам дека без 

него човек не би можел ниту нога да придвижи од дома. Има многумина меѓу 

народот кои се незадоволни од системот во државата, постојано негодуваат и  

му се противат, не знаејќи притоа, како самите би функционирале кога, по некој 

случај, би го немало истиот. И кога човек би ги прашал што тие би предложиле, 

немаат ниту еден предлог што би можеле да го дадат. Подвладувајќи му се, 

порано или подоцна, на истиот. На системот како таков, со сите негови убави и 

лоши страни. На системот без систем. Од проста причина што тој единствено 

само така и функционира. Па што ако поголем дел од граѓаните се незадоволни  

од него и перманентно му се противат? Не знаат, кутрите, дека системот 

најдобро функционира токму тогаш кога марионетите му пружаат отпор. 

Хранејќи се обилно од нивната маса на која испоседнале прекутрупа. И се нешто 

лафат. И да биде работата уште поапсурдна, системот и не би можел така 

ефикасно да функционира ако сите негови граѓани би биле задоволни од него, 

живеејќи во мир и слога.   

 Еве, на пример, си се прашал ли некогаш: дали  јас доживувам сигурен  

успех  во својот бунт против системот, или, пак, само му се спротивставувам 

систематизирано? Ако е така, тогаш не постои бунт, противење... Вечно ќе 

функционира совршениот систем.  

  



А мојот живот е недефиниран во него... 

 

 Никако не можам да ги разберам младиве, многу се мрзливи. Пред 

неколку дена му велам на мојот внук  дека тој само си утувил во главата оти  е 

мрзелив, а не дека и навистина е таков. Се што се случува со тебе во моментот, 

му велам, е само илузија. Ти си се насочил кон некои работи кои, тебе лично, 

воопшто не ти се потребни, освен можеби на твојата имагинација... Смело 

погледни на другата страна, од другиот агол на нештата, а не само на една те 

иста. Ако барем за миг се насочиш на сите оние работи кои ти се од корист, 

едноставно, ќе го победиш мигот, а подоцна и животот...  

  

Ех, само да го знаев ова кога бев на твоја возраст... 

 

 И како мислиш да влеземе во рајот, ако не се водиме, на пример, по 

десетте божји заповеди? Пеколот е премал за сите наши земни гревови.  

  

Пријателе, ќе треба да се умре. Сега кога повторно сакам да живеам. Вистински 

да живеам... 

 

 

 

 

 

 

 

 

 

 

 

 

 

 

 

 

 

 

 

 

 

 

 



БЕГАЛЦИ 

 

 

 

 Еден човек имал три сина. Жена му рано умрела и тој бил принуден сам 

да се грижи за нив. Ги учел уште од мали нозе како да се однесуваат со светот и 

во светот - како да преживеат. Тој никогаш не се дрзнал да ја напушти неговата 

земја и да се насели во некоја друга, заминувајќи во туѓина, од проста причина 

што многу ја љубел, таква каква што е, не жалејќи се од неа.  

Таа беше кревка, не толку одржлива и успешна за здрав живот и 

егзистенција, но беше негова, родна, мила и сакана... Тој просто ја обожаваше. 

Неговата надеж за среќна и подобра иднина за него и неговите деца никогаш не 

спласна и прашање на време беше кога неговата земја високо ќе се кренеше, 

носејќи среќа и благосостојба за сите нив. Само требаше трпение. Да се чека и 

да се надева. Таа за него, со еден збор, беше вечна. 

  

Неговите синови го гледаа и слушаа нивниот татко и просто не можеа да 

му се изначудат. Но, сепак, не му се лутеа. До толку повеќе, имаа почит и 

разбирање кон него, неговите зборови, постапки и однесувања кон неговата 

љубимка; за која, небаре свршеница, секојдневно се грижеше за нејзината 

плодност и убавина.  

 Земјата ја имаше веќе одамна наследено од неговиот татко, како 

симболика, веднаш по своето раѓање, а кога порасна и се извиши во млад 

горостас, клекна на неа и и се вети дека, додека е жив, ќе ја одржува во живот и 

нема да дозволи да ја запушти.Претворајќи ја во вистинска убавица во која 

многумина ќе се огледуваат. Во долгите и непроспиени ноќи за неа, тој си ја 

замислуваше во разни облици, придавајќи и необични својства. Не ретко ја 

замислуваше како колата на животот.  

Беше небесно сина, со бел покрив, ниска и со големи тркала, со сребрени 

ретровизори и три цврсти врати. Најповеќе од се се насладуваше од бојата и 

звукот што се ширеше од неа. Многу пати, така седнат во неа, ќе го вклучеше 

радиото што сам го вгради во неа, и се така - не еднаш ќе заплачеше. 

 Земјата беше многу стара,... со многу труд и пот синовите на вредниот 

земјоделец го собираа плодот од неколкуте ниви кои грижливо ги беше посеал 

нивниот татко - осигурувајќи си ја така семјената егзистенција. Така било од век 

и векова, така беше и сега. Претците можат да здивнат. Традицијата е сочувана, 

таа продолжува... 

  

 Годините си минуваа, таткото снеможе, а и стар веќе беше за било каква 

работа. Со тешко срце и прикриен плач требаше да им ја предаде саканата му 



земја на синовите, за само тие отсега да се грижат за неа. Жална беше сликата 

да се гледа бледата сенка на, некогаш јадриот и орен маж, како се тетерави по 

родните бразди, со бастум во раката. Не потече многу вода низ реката, а тој, 

тешко болен, беше веќе легнат на креветот. Тогаш ги повика трите сина пред 

смртната постела и со тивок, бездруго нечуен глас, им проговори. 

 - Деца мои, јас не можам повеќе да ја работам земјата, многу сум болен, 

снеможев. Денес ви ја оставам вам, како што некогаш мојот татко, на замин, 

мене ми ја остави. Ве молам и преколнувам - чувајте ја земјата, грижете се за 

неа, работете на неа и таа богато ќе ве награди давајќи ви ги најубавите и 

најсочни плодови. Вардете ја деноноќно, немојте да ја запустите. Одете и 

останете ми со здравје.  

  

Жална беше сликата на онемениот старец на смртната постела. Сиот 

обземен од страв и недоверба лежеше се додека не испушти душа... 

  

 Синовите незадоволни од местоположбата и можностите на својата земја, 

тргнаа на пат да бараат услови за подобар живот за нив и за нивните идни 

поколенија. Возеа многу брзо и невнимателно, без да водат ниту најмала грижа 

за колата. Управуваа со древната земја која ја поседувале неколку поколенија 

која - ја негувале, работеле на неа, за да биде во добра возна состојба.  

Наидувајќи по патот на тврда земја сета со нерамнини и камења на кои 

постојано се накривуваа и подрипнуваа, еден ден колата застана - се расипа. 

Трите сина се најдоа на среде пат, на беспаќе. Вртејќи се наоколу, видоа дека се 

наоѓаат во длабока, темна и непроодна шума. Волците завиваа. Исплашени за 

нивната судбина, срипаа од колата и во панично бегство ја оставија. Во тие 

мигови, мислеа само како да спасат жива глава, подготвени се да остават, се да 

заборават. Тоа и го направија. Земјата остана сама, запуштена.  

 

Оние неколку млади луѓе кои, малку подоцна, останаа на неа, онака 

кревки и неискусни, не можеа ништо да сторат од постојаната наезда на 

планинските волци кои, ноќе, кришум, еден по еден, како искусни крадци, 

влегуваа во трлата колејќи ја живината. Не помина многу време и тие се 

разбегаа, секој на своја страна, барајќи спас во друга татковина. 

 А таа, земјата, за навек - остана сама. 

 

 

 

 

 

 



ВОЗБУДЛИВО 

 

 

 

 Таа вечер имав план да избегам од затворот во кој лежев седум долги 

години. Секојдневно вежбав по неколку часа усовршувајќи го телото и 

развивајќи го. Имав само една цел, да избегам од темнинава.  

 Прв се појави чуварот, млад горостас кој беше задолжен за безбедноста 

на долгата линија од ќелии во кои скапуваа бројни затвореници. Кога дојде до 

мојата, молњевито го фатив за вратот и со само еден силен удар во 

слепоочницата го онесвестив. Му ги зедов клучевите од појасот, пиштолот; ја 

отклучив ќелијата и со трк се упатив кон излезот. Го проверив оружјето, беше 

полно. Го откочив. Тогаш се огласи и сирената. Кога излегов од зградата, пред 

бришаниот простор отспротива, здогледав неколкумина чувари како трчаат по 

мене. Имав доволно куршуми за секого од нив, се свртев и започнав да пукам. 

За неколку секунди сите беа мртви. Брзо ги разоружав. Оружјето ми беше 

потребно за долго подготвуваната акција во најскровитиот дел на мојата глава. 

Кога малку подоцна по мене се здаде готово сиот персонал во затворот, пукав 

кон нив со кратки рафали, активирајќи и неколку бомби кои однапред ги бев 

прикачил на појасот. Од силната експлозија екранот се затресе. Лесно ми беше 

да ја отворам главната капија и да се најдам надвор, на толку посакуваната 

слобода. Ја стопирав првата кола што ја бев здогледал на долгата и прашлива 

улица. Возачот застана, го исфрлив како вреќа од неа и со голема брзина се 

упатив кон сопствената куќа. Полицијата беше немоќна да ме достаса. Кога 

стигнав пред мојот дом, како вистински стопан, ја разгледав наоколу и се упатив 

кон влезната врата. Влегов во спалната соба, се струполив на креветот и така 

силно уморен заспав во длабок сон. Сонував бројни, чудесни соништа... 

 Кога убаво се наспав срипав од креветот подготвен за акција. А ти, не 

грижи се, биди спокоен. Го зачував минатото во играта пред да го исклучам 

компјутерот. Еве ме сега, дојдов на училиште. Се огласи ѕвоното за првиот час. 

 

 

 

 

 

 

 

 

 

 

 



ЗАГУБЕНИ ПОРАКИ 

  

 

 

 Зашто ваква судбина ме снајде, Господе? Кој е виновен за сите мои 

страдања? Кон кого да го насочам овој гнев, овој бес кој владее во мене, кој ме 

вади од такт и просто не ми дава да ја контролирам сопствената психа?  

 Не, јас не можам повеќе! Не ќе можат веќе моите очи да погледнат во 

нејзиното лице. Силна, премногу силна е оваа темнина која ме обзема. Никогаш 

не сум помислил дека мојот живот може на ваков начин да заврши. Не, не 

можам, навистина не можам. Ќе го повлечам ова чкрапало, па нека заврши се. 

Одиме, на три... Еден, два, три... 

 

 

 

* 

 

 

 

 Драги мои... 

 Имав сообраќајна несреќа, ме прегази кола. Сега сум во болница. За 

неколку минути докторите ќе ме оперираат обидувајќи се во последниот миг да 

го спасат мојот живот, но, однапред, отворено ми соопштија дека шансите за да 

преживеам се многу мали. Што да прават, мораат да се осигурат за 

евентуалниот пораз. Го потпишав формуларот и ја одобрив операцијата. Ако 

умрам, вие ќе го добиете ова писмо... Добро знаете дека јас бев единствениот 

член од семејството кој заработуваше пари и кој сесрдно ви помагаше. Под 

машината за перење алишта ви оставив еден добар дел од мојата 

повеќегодишна заработка. Ви посакувам успех и ве молам да не тагувате по 

мене. Вашата мајка и сопруга, Клара.    

 

 Жртвата ми диктираше, а јас пишував. Искрено жалам за вашата загуба. 

 

Доктор... 

 

 

 

 

 

 

 



* 

 

 

 

 Многу храброст ми беше потребна за да го напишам ова писмо за тебе. 

Знам дека те напуштив, но, верувај, немав друг избор. Од кога почина мајка, ти 

психички попушти. На почетокот си мислев дека јас сум таа која ти треба 

најмногу и како твоја ќерка се чувствував должна да ти помогнам, но подоцна 

сфатив дека така само ти наштетувам. Ти си паметен и образован човек и многу 

сакаш да работиш. Кога тогаш ќе најдеш работа и се надевам дека твојот живот 

ќе се смени на подобро. 

 За последен пат, твојата малечка. 

 

 

 

* 

 

 

 

  Психички попуштив, жал ми е татко. Не сакам да те вознемирувам, но 

навистина не можам да го заборавам изразот на твоето лице кога влегов во 

собата. Тоа беше премногу, премногу за нас двајцата. Во последното писмо ти 

напишав дека ти се јавувам за последен пат, но тогаш, верувај, не очекував дека 

ќе се случи ваков ужасен настан. Немој да се вознемируваш, никој од нас не е 

виновен за тоа. Добро, можеби малку јас, или, пак, можеби;... не, не, навистина 

не знам. Ситуацијата беше таква што просто ме принуди на проституција. Па 

знаеш и самиот дека ние немавме пари од како се случи несреќата со мајка. 

Жалам, навистина жалам. Сакам да ти кажам дека во моментов сум во затвор. 

Ме осудија на три години робија. По завршувањето на таа ужасна вечер во која 

јас и ти останавме сами и вчудовидени, решив да не работам повеќе како 

проститутка, па така со мојот поранешен партнер започнав да се занимавам со 

криминал. Се надевам дека времето ќе ни помогне и на обајцата за да го 

заборавиме тој несреќен ден кога проклетата судбина направи токму јас да 

бидам една од девојките за твоите задоволства. Не сум за тоа виновна, ти беше 

тој кој нарача курва... Просто не можам да поверувам! Па како можев јас да 

бидам таа од сите оние бројни девојки вечерта? Со ова писмо нека умрат 

спомените за едноставно да може, откако ќе го прочиташ, да го фрлиш во огнот 

и да изгори... Збогум за сега, се гледаме повторно за неколку години. Ако ти 

недостигам, дојди ми на посета. Тука вратата за секого е отворена. 

 За последен пат, твојата малечка. 

 



* 

 

 

 

 Драг доверенику, 

 

 Личноста на која и го пративте последното писмо не е повеќе меѓу 

живите. Изврши самоубиство, ден пред да го добие вашето писмо. Бидејќи сте 

во затвор, наша должност е да ве информираме дека писмото нема да биде 

примено од назначената личност поради претходно наведениот настан. 

  

 Благодариме за довербата. Градска пошта. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



НА НЕБО 

 

 

 

 Мојсеј многу одамна ја беше завршил својата мисија и денес сите наизуст 

ги знаеме Десетте божји заповеди. Дека почива во мир синот на Аврам, тоа го 

знаат сите луѓе кои веруваат во еден Бог и бидејќи просветлувањето што тој го 

направи на земјата беше од огромно значење за нас и за нашата религија. 

 На далеку се споменува неговото име и се слави неговиот труд и крутоста 

негова кон човечкиот род, за доброто наше, да не водат и крепат на вистинскиот 

пат божјите заповеди и за да изумре времето на Бикот заедно со неговата 

златна статуа која беше еден од најголемите уметнички потфати на човекот од 

времето пред Исус.  

 А денес, што се случува денес? 

 

 На небото... Сите луѓе го знаат Мојсеј, но тој ги мрази сите нив и силно 

посакува  повторно да завладее за да може едноставно да им се одмазди. 

Седнат до Господ од неговата десна страна, прикован за голем мермерен стол 

со главата удолу - јад го обзема, ги оплакува грешните, а водата паѓа на земјата 

во форма на силен дожд опоменувајќи ги луѓето да не грешат. А тие! Тие и 

понатаму се смеат и веселат грешејќи постојано. Тоа е се што може и да 

направи, онака снеможен.  

 Го гледа до него најсилниот, креаторот на универзумот, спасот на луѓето и 

најмилостливиот Владател како управува со светот, молејќи го секое утро да го 

ослободи и да го спушти долу на земјата за да може да воведе ред и да им даде 

на знаење на грешниците дека премногу гревови прават со непочитувњето на 

божјите заповеди. 

 Седи така налутен и од кога е во Царството небесно - не е смирен, каејќи 

се на неговата заложба што им ги даде на луѓето правилата на животот; а они, 

до ден денешен - воопшто не ги испочитуваа. Ги проколнува сопствените 

зборови кои им ги имаше упатено, божјата наредба да тргне во мисија и 

мермерната плоча на која толку прецизно беа испишани заповедите господови, 

проследени од раката негова и душата негова. Мојсеј повеќе не зборува со 

Господ и не знае како да се однесува кон него, разочаран од начинот на кој е 

третиран во најубавиот дел од Рајот од каде што владее Семоќниот.   

  

Еден од најголемите херои на луѓето, човекот кој им го покажа патот и 

начинот како да живеат и да се префрлат во времето во кое Исус е нов месија, 

денес седи беспомошен гледајќи го со презир највозвишениот, едниот и 

единствениот владател на земјината топка и на сиот универзум. Си мисли дека 



доколку би знаеле луѓето што го има снајдено денес сигурно би му помогнале. 

Тој многу ги сакаше луѓето и се уште, длабоко во душата ги сака. Мојсеј 

постојано му вели на креаторот на универзумот дека никогаш нема да им прости 

на луѓето и дека ако би имал можност сурово би ги казнил и би им се одмаздил 

бидејќи го предадоа и го погазија ветеното.  

 Тоа всушност е и причината поради која Господ не го ослободува Мојсеј 

од неговите прангии. Одтаму што лесно би можел да стане пријател на Сатаната 

и нова голема војна да се отвори помеѓу Небото и Пеколот;... би се водела на 

другите планети во универзумот за луѓето да бидат заштитени и само мачно да 

им биде во душите додека го чувствуваат товарот од војната со сите битки кои ќе 

удираат во нивната психа без тие да се свесни за возвишеното. Само луѓето 

помеѓу живите кои имаат дар од Бога ќе знаат точно што се случува, но ќе 

молчат и ќе се молат повеќе од кога и да е за своите бранители.  

 

 Другите планети во универзумот служат за возвишените на нив да владеат 

и да ги решаваат сите работи во врска со најубавата од сите, планетата Земја. 

Сите планетите имаат свој чувар кој е силен воин и името негово е како што сите 

луѓе ја знаат планетата дека се вика. Најсилни се Венера и Марс, бидејќи се 

најблиску до Земјата, а сите што се поодалечени воини се се послаби и послаби 

и се помалку и помалку работи се случуваат на нивната територија. Немаат толку 

многу работа и владеат со својата планета и неколкуте свои придружници кои 

им помагаат и им прават дрштво бидејќи никој, апсолутно никој во универзумот 

не може да биде сам. 

 Така и Господ не го остава Мојсеј да биде сам, туку секогаш сите светци, 

ангели и самиот Највозвишен го посетуваат постојано; светците го имаат за 

пријател, ангелите го хранат и го чистат, а Господ сеуште не знае за иднината на 

ова кутро суштество кое душата си ја измачува и се полни се повеќе од ден на 

ден со злоба се повеќе и повеќе како луѓето грешат и го изневеруваат Господ.  

Мојсеј од секогаш најмногу го сакал владетелот со светот, но полека 

започнува да се сомнева во своите мисли и во оваа фаза од неговото постоење 

радо би говорел со Луцифер за да ги чуе неговите мислења за иднината на 

човештвото.  

Ако не знае во моментов дали сеуште најмногу го сака Господ, знае со 

сигурност кого најмногу мрази... Тоа е ангелот Архангел Михаил кој е 

заповедник на Господовата војска, кој се бореше на Меркур со армијата на 

Ѓаволот лично за телото на Мојсеј по смртта негова на земјата. Кој го донесе 

Мојсеја во рајот и по наредба на Господ на кој голем товар му имаше паднато по 

победата издвојувана на Михаил кажа да се прикова учителот на луѓето за голем 

мермерен стол веднаш до неговото главно седло за да може да го надгледува и 

да проба да го промени сиротиот. 



 Така си течеше времето и со секој миг поминат душата на Мојсеј се 

црнеше, љубовта кон луѓето се повеќе се потиснуваше во недопирливо дно и 

полека но сигурно се стремеше се повеќе кон Ѓаволот. Еден ден додека додека 

Господ владееше од Небото го погледна Мојсеја и забележа, површината под 

неговите нозе започна да се црни. 

 

 

 

* 

 

 

 

 Господ му го даде името Михаил, што означува Боголик, и знаше дека 

голем човек се роди и го прослави тој ден. Очекуваше од новородениот да 

порасне и да постане Ангел, да се запознае со агнелите и да ги води до крајот на 

постоењето во победи.  

 Имаше само девет години кога Архангел Михаил имаше на себе штит, мач 

и копје и дванаесет кога изгради светилиште св. Михаил во кое ги лечеше луѓето 

и големи трупи на народ секојдневно го посетуваа. Така тој се запозна со 

човекот за нешто подоцна да стене негов вечен заштитник. 

 За прв пат издвојува убедлива победа против паганите на тринаесет 

годишна возраст кога тие сакајќи да му го срушат светиот дом упатија проток кон 

него и чекаа од страна да се справи Архангел со него. Вештиот и силен Михаил 

со својот мач удри по најголемата карпа пред светилиштето и таа се срони на 

земјата правејќи нов пат за водата. Паганите избегаа молејќи се за живот, а 

Михаил ги пушти знаејќи дека Господ веќе им го запиша гревот, и се врати да им 

помага на луѓето.  

  

Додека го лечеше својот триесет и трети илјадити човек се здоби со 

крилја. Човекот страдаше од тешка болест и од кога го виде чудото што се случи 

пред неговите очи се излекува. Веќе свети Архангел Михаил се исправи и био 

енергија силно светеше околу неговото тело, најмногу блескајќи околку главата 

формирајќи света аура. Тој го стави на себе штитот, го зема мачот и копјето и 

одлета на Небото, оставајќи го светилиштето на своите ученици.  

 Времето минеше, свети Михаил верно му служеше на Господ и стана 

заповедник на светата војска. Под негова команда беа петстотини илјади ангели 

точно на број и во секоја битка беа групирани по план на светецот и по истиот 

напаѓаа и го бранеа тоа што Господ го има создадено. Ѓаволот стравуваше од 

мачот и копјето на овој ангел и Рајот никогаш не изгледаше по силен пред 

доаѓањето Архангелово.  



 Ѓаволот никогаш не изгледаше толку слаб кон Небото, но знаеше за моќта 

на Мојсеј - сакаше да го придобие на своја страна. Беше свесен за неговите 

маки, за неговата моќ да се справува секогаш во тешки околности, да биде 

најголемиот воин на земјата и најкроток во душата, да биде учен и воспитуван 

од фараонот и во пастирскиот стап да ја има моќта на семоќниот. Знаеше 

Сатаната дека овој човек е осамен и разочаран од луѓето, дека талка по 

планините, па чекореше по него криејќи се по сенките на дрвјата и трпеливо 

чекајќи миг да дојде смртта и веднаш по нејзиниот бакнеж да и го украде 

најсилниот човек што некогаш чекорел на земјата. Во немилост беше некогаш 

големиот Мојсеј и не му преостана ништо друго освен да размислува за животот 

по смртта, за местото што сеуште Господ ќе му го даде и за иднината на луѓето 

кон кои беше разочаран и отфрлен од нив.  

  

Вешт во својата игра, Ѓаволот го криеше секој чекор и дури самиот Господ 

не можеше да го препознае криејќи се зад телото на Мојсеј. Без да сака, 

возвишениот го приготви мермерниот стол и веќе го чекаше со своите прангии 

грешниот учител на луѓето да заплови кон Небото.  

 Смртта пристигна, но не и Мојсеј на мермерот. Луцифер веќе го имаше 

донесено во Пеколот, се престави за негов пријател и му ги пружи сите 

задоволства. Го прикова привремено зад Кербер, зад последната решетка во 

последниот круг и го чекаше доаѓањето на Михаил. Побара помош од Мојсеј, но 

грешникот, паднат во немилост, се уште беше збунет по смртта и не беше 

доволно трезен од нејзиниот бакнеж за да може да се реши по кој пат ќе 

зачекори. 

  

Покрај сите одбивања од луѓето, Господ донесе одлука да го погреба 

Мојсеј што значеше брз напад на свети Архангел врз некогашниот 

четиринаесети ангел на небесата. 

  

Најпаметниот од сите ангели на Небото, кој на шестотини шеесет и 

шестиот ден откако Господ ја создаде земјата се побуни бидејќи не е господар 

самиот на себе, и сакајќи да нема еден господар на светот туку секој да е свој 

господар го праша семоќниот поради кои причини е така како што е. Креаторот 

на светот не му одговорил на ангелот туку го протерал. Луцифер изградил свој 

нов дом на дното од земјата и таму формирал Монархија силна како и таа на 

Господ. Од таму владее од тој ден до ден денешен борбата против него е 

подеднакво тешка како и борбата со Господ. 

 Знаејќи го сето тоа свети Архангел Михаил трнгал со своите петстотини 

илјади ангели кон Пеколот, од кога претходно Луцифер одби да бие битка на 

планетите.  



 Земјата се тресеше и сонцето безмилосно грееше, дождот врнеше 

најсилно и лавата се излеваше од секој вулкан, грмотевици удираа секој миг и 

град непрестано врнеше. Сите луѓе се криеа и од страв му се молеа на Господ, а 

малкумина од нив на Луцифер. Ангелите паѓаа во огновите на Сатаната како 

капките дожд што паѓаа на земјата и Архангел полека но сигурно ја губеше 

својата војска. Страв го имаше обземено и семоќниот, кој за прв пат се помрдна 

од место, загржен за исходот на војната и за луѓето на земјата и нивната иднина.  

 Кербер парчосуваше и крилјата исчезнуваа од ангелите заедно со нивното 

постоење, а Архангел мораше да го сопре ѕверот кој правеше најголема штета на 

Небото. Се упати со најголема брзина кон чудовиштето, брзо отскокна и во 

првата глава му го заби копјето, во втората мечот, а третата силнго го кутна на 

земја и светецот за прв пат беше повреден. Бесното повредено чудовиште уште 

повеќе разгневено се упати да го докрајчи невооружаниот Ангел Архангел. Се 

изгледаше пусто, и на владеењето Господово му се наближуваше крајот, и 

Ѓаволот не можеше да поверува на неговиот успех и семоќниот почувствува 

страв и сите луѓе на светот за миг престанаа да дишат. 

  

 Михаил лежеше беспомошен и ѓаволот ја стави својата грива врз телото 

негово. Ја крена со двете раце и тргна да му ја забие во главата, тогаш на лутата 

борбата и се придружи Мојсеј. Само што се беше разбудил, а веќе му стана 

сосема јасно што се случува. Помогна. Господовата армија успеа да го напушти 

пеколот, а Мојсеј се упати кон Рајот со нив.  

Повеќе штета имаше нанесено Ѓаволот врз ангелите, но сепак успеаа да го 

добијат она што сакаа и си заминаа, а луѓето го фатија следниот здив и 

продолжија да дишат. Добрите - според луѓето - успеаа. 

  

Мојсеј пристигна во рајот незнаејќи дека ќе добие ропство. Некое време 

подоцна сериозно започна да се сомнева во мислата Господова и да се прашува, 

дали помагајќи му на свети Архангел Михаил ја донел правилната одлука кога 

тој ден на Небото му се закануваше крајот. 

 

 

 

* 

 

 

 

 Свети Архангел Михаил стана светец заштитник на витештвото и до ден 

денешен му се слави името, храброста и силата, без да се знае за падот негов во 

пеколот и за помошта на Мојсеј. Без да се знае дека од секоја гледна точка, 



херојот на луѓето беснее прикован во најсилните божји прангии и не знае кому 

да се обрати за помош: дали кон Господ кој нема да му ја даде, дали кон луѓето 

кои не го познаваат, или кон Сатаната со кого може да се освети и на Господ и на 

луѓето. Едно за Мојсеј беше сигурно: гневот кон луѓето само повеќе ќе му расте и 

тој никогаш нема да може да им го прости она што му го сторија. 

 Силите негови му се потребни на ѓаволот за да го превземе кралството и 

да завладее како нов господар на Земјата. Планот се крои и прашање на време е 

кога на луѓето ќе им запре здивот прашувајќи се дали да продолжат да живеат 

фаќајќи го следниот здив или друг ќе  има суди за нивните гревови.  

 

 Денес Мојсеј трпеливо го чека денот кога ќе надвладее Пеколот, за да 

може да им ги претстави на луѓето десетте ѓаволски заповеди. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ПИСМО ДО ВУДИ АЛЕН 

 

 

 

 Прво да ти кажам: еби се! 

 

 Потаму, те проколнувам за твоето постоење и творење бидејќи не е лесна 

работа кога на дваесет и две години за првпат ќе дозаеш дека имаш близнак, 

онаков вистински, едноклеточен, каков што сите браќа во светот посакуваат - 

сосема еднаков во мечтите и мислите. 

 Па добро, зашто баш мораше на толку дрзок и безобзирен начин да се 

појавиш во мојот живот? Кој ли само ти даде за право, толку едноставно да го 

сториш тоа? Твојата лигава Америка, ете кој... 

 Сега ќе се чудиш и исчудуваш кој ли сум јас и од каде тука, во овој 

виртуелен свет на соништа додирнувам? Никој сум и ништо сум!  

Многу добро знам дека по твојата заразна теорија, секој еден е никој и 

ништо, но сега и јас ти го велам истото, никој и ништо - библиски. Се што треба 

да знаеш за мене е дека тоа што го кажуваш ти, го осознав пред долги години. За 

разлика од тебе, не се опарив и не плукав по човекот со кренати раце бидејќи 

оваа наша теорија за безсмисленоста на човечкото постоење е толку силна и 

вистинита. Ти си мало среќно ѓубре на кое неговата родна земја му овозможува 

и плаќа за да може да плука по човекот. 

 

 Уште пред да започнам да го пишувам писмово, им се обраќам на сите 

луѓе на планетава Земја со зборовите: Не му верувајте на Вуди Ален. И уште 

еднаш лично и колку ли само убедливо: Драги мои, ве преколнувам, не му 

верувајте на Вуди Ален...  

 Ве молам да ме разберете! 

 Притоа, Ви упатувам дирекна и јасна порака: Никогаш, под никаков услов, 

немојте да ги следите пораките од уметноста на Вуди Ален. Немојте да го читате, 

немојте да го гледате зашто тој, едноставно..., ќе ви го заебе животот. Ќе ви каже 

нешто кое никако не ќе можете да го одрекнете. Верувајте ми, ве молам, 

отфрлете го Вуди Ален од вашиот живот. Како партал, како вишок. 

 Однапред ви благодарам... 

 Ако дозволите овој писател и режисер да ви ги отвори очите ќе се најдете 

во тесна дупка без дно и ќе тонете до крајот на вашиот мизерен живот. 

 Тонеме јас и Вуди со години, но тој од злоба сака да ве повлече и вас во 

дупката за да не можете никогаш повеќе да застанете на нога. Да го барате 

крајот толку бедно молејќи за излез од темнината. Заборавајќи притоа тотално 

на вашиот стар и одвратен живот, а всушност, тој ваш несовршен живот бил 



совршен пред да го запознаете господинот Ален. Затоа, Вуди треба да се 

забрани!   

 

 Вие, луѓето, потребно е да си живеете како што, впрочем , живеевте и до 

сега - мирно и достоинствено. Знаете, вие сте паметни, ве подучиле од дома, 

едноставно е: треба да ги сакате и почитувате вашите родители, да го научите 

она во училиште кое што ќе ви биде наметнато; да верувате и да знаете дека по 

смртта ќе одите во рајот или, чувај боже, во пеколот, да работите за друг, да се 

ожените, да одите у курац и се така... Тоа е тоа, добро знам дека вие сте 

доволно паметни за да го сварите целото, ете, ви велам..., тоа е тоа, тоа е 

смислата на животот, тоа е поентата, тоа е клучот, а тоа не е Вуди Ален. Тој е 

полош и од ѓаволот!  

 Верувајте ми ве молам, за ваше добро се работи. 

 Каков што ви беше до сега животот - ДА. Вуди Ален - НЕ. 

  

 Тоа што имав да им го кажам на читателите им го кажав, а сега, ќе ги 

замолам остатокот од писмото да не го читаат, тоа е наменето само за 

најголемата сатана помеѓу сите сатани, г-дин Вуди Ален. 

 

 Драг мој Вуди...  

 

 Писмово го пишувам во еден мал стан кој се наоѓа во една уште помала 

држава. Го слушам хрчењето на мојот татко кој спие зад мене на троседот, до 

мојата мајка - оптегнатата на двоседот. Се разбудив во три часот и започнав да 

творам бидејќи во осум имам закажано на лекар. Чувствувам силна потреба за 

пишување во утрата, многу посилна од сите мои подоцнежни во текот на денот. 

Кога сонцето е најсилно, се нервирам од сите недостатоци во општеството, а 

утрата се обидувам истите да ги поправам. Водам изгубена битка, но со стегнати 

тупаници се борам до крајот на постоењето - за разлика од тебе. 

  

 Ја отворам вратата од мојата малечка тераса слушајќи го црцорот на 

славејот, неговата совршена мелодија. Толку природна и толку едноставна што, 

ќе се сложиш и ти, далеку отскокнува од твојот тежок и рапав џез. Во тоа е, 

чинам, разликата Вуди, помеѓу моето и твоето поднебје. Кај мене се е толку 

просто и едноставно, толку мирно и сиромашно, толку спокојно... Кај тебе мора 

се да биде сложено, немирно, бучно, натрупано со богатство. Кај мене е како на 

гробишта, кај тебе како на пазар...  

  

 Во мојата земја работите се толку едноставни што и ако некогаш посакаш, 

не ќе можеш да ги усложниш. Луѓето се врзани за само една работа до крајот на 



животот, од проста причина што едноставно се среќни што ја имаат. Се почитува 

принципот и тој ни го покажува патот во многу ситуациии иако сме бесни и 

желни за револуција. Лош и скоро сосема избледен е вашиот...  

  

 Во твојата земја, по сите твои успеси и многу спечалени пари се 

чувствуваш како некој да те измамил. Јас така се чувствувам и без успеси...  

 И многу сум пишман додека го пишувам текстов за тоа дали и воопшто да 

продолжам да го пишувам, или, едноставно „шифт + делит“ и да не го гледам 

повеќе никогаш. Зашто ли се појави во мојот живот кога конечно успеав и 

започнав вешто да се лажам себе си? Во тоа е поентата Вуди, да се обидеш да се 

залажеш. 

 Да можеш не секогаш да ја кажуваш вистината. Да не ја кажуваш како 

што, еве, денес, благодарение на тебе, го чинам тоа јас. Да најдеш нешто што ќе 

те отргне од безмисленоста во кое пловиме од кога сме родени. Можеби малку 

е доцна што ти го велам ова на твои осумдесет години, но сепак, на крајот од 

краиштата, овој текст го пишувам повеќе за себе отколку за тебе... 

   

 Еден случаен и лошо паркиран лик во твојата драма БОГ вели: 

„Изнервиран сум бидејќи Сократ докажа дека не постојам“. Исто како и во 

филмот со Борис, пораката е јасна - што и да работи во твоја полза прифати го. 

Прифати го, да, но не директно, кажувајќи ја вистината.  

 Во тоа е работата: вистината не е во тоа да ја обзнануваме. Вистината е 

голем товар за секој човек. Од неа треба да се бега, да се плашиме од неа како 

што од тебе се плашат луѓето. Таа може да не уништи, да не порази додека се 

молиме за себеси пред смртта што надоаѓа за сите нас. 

 

Исто онака како што ти и јас се соочуваме со смртта, драг мој - преку 

вистината. Токму и затоа не се плашиме од неа бидејќи и гледаме во очи стоејќи 

простум пред неа, иако сме против истата. Таа, Смртта, како најголемата вистина 

на постоењето. 

 

 Стигнавме до неа чекорејќи по патот на Дон Жуан, верувајќи само дека 

два и два се четири, а незнаејќи нашиот „слуга“, Зганарел дека четири и четири 

се осум. Два и два се четири Вуди, и тој едноставен пат води до смртта.  

Исто онакака како што  мојата птица го навестува денот и ме поканува на еден 

валцер со смртта, истата смрт, водејќи ме кон нејзината дупка. 

 

 Нека се случува нешто драг Вуди, што и да е, како што велиш ти. Само те 

молам, престани толку многу да зборуваш. Престани, бидејќи го правиш толку 

тажен човекот, а ранетиот толку силно го удираш. Те молам, брату мој од Усвета, 



да престанеш. Не можам оној ист човек што ти го осакати, подоцна јас да го 

исцелам.  

  

Вуди, ти одиш против мојата мисија, ми се испречуваш на патот.  

 

 Немој да продолжиш бидејќи можам да ја сетам твојата намера кога веќе 

си пред смртната постела. Немој! 

 

 Се надевам дека ова писмо ќе стигне до тебе,... 

 

 

P.S. За ништо не си во право... Можеби нешто знаеш за животот, но ниту малку 

за смислата... 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ЧОВЕКОТ НА ДЕНЕШНИЦАТА 

 

 

 

 Сонив сон. Во него јас не бев човек... 

  

 Талкав по осамените сокаци во ноќта, на пороен дожд кој неколку дена по 

ред совршено ги чистеше улиците од нивните гадости. Бев среќен поради 

силната надеж во мене дека конечно успеал во намерата. Талкав по улиците... 

 Живеев во еден голем стан сосема сам, го сликав човекот, ретко 

излегував, се дружев со сликите. Во секој разговор јас бев кукларот кој ги 

движеше телата на соговорниците кога дејствуваа и писател кој им ги пишуваше 

репликите кога говореа. Така бев едноставно сигурен во намерата  дека ќе 

останам и понатаму да живеам таков каков што сум. 

 Ја имав среќата таа вечер да талкам по улиците кои беа исчистени од сите 

нивни гадости... Бев среќен поради силната надеж во мене дека само Бог 

успеал. Талкав по улиците сосема сам без моливот во мојата рака... 

  

 Здогледав старец на седумдесет и пет години седнат на бетонот со шише 

в рака.  

 

 Зашто седиш тука? Од мене толку. 

 Човекот долго зборуваше.  

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 На неколку чекори понапред здогледав казино. Обезбедувањето од 

објектот насилнички исфрли еден човек надвор. Лежеше на земјата неколку 

минути, потоа со лазење дојде до една клупа и со последните сили се оптегна на 

неа. Имаше шеесет и пет години. 

 Зашто седиш тука? Од мене толку. 

 Човекот долго зборуваше.  

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 



 Следниот човек што го здогледав трчаше панично; имаше украдено грст 

продукти од една продавница и малку по таму, по успешното бегство, беше 

седнат на една клупа, забавувајќи го своето дишење. 

 Зашто седиш тука? Од мене толку.  

 Човекот долго зборуваше.  

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 

 Следниот што го сретнав беше обвиткан со долг мантил, со шешир на 

главата.Потпрен на ѕидот во најтемното сокаче од една улица. Се доближив до 

него и му посакав добравечер. Ништо не ми одговори. Имаше четириесет и пет 

години. Бев загрижен, тој тоа го примети и помисли дека сум човек со кој би 

можел да соработува. Се претстави како убиец. 

 Зашто седиш тука? Од мене толку.  

 Човекот долго зборуваше.  

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 

 Влегов во првото интернет кафе во кое го сретнав човекот на кого 

наллетав во чадот од цигари. Имаше триесет и пет години. Играше видео игри 

цели дваесет и осум часа без престан.  

 Зашто седиш тука? Од мене толку.  

 Човекот долго зборуваше.  

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 

 На крајот од улицата здогледав млада дама на дваесет и пет години. 

Нејзиното тело беше разголено. Постојано ме гледаше на чуден начин правејќи 

примамливи фаци. Кога се доближив доволно близу до неа за да можам да и го 

поставам прашањето за кое се интересирав, таа ми рече дека би легнала со 

мене за педесет евра. 

 Зашто седиш тука? Од мене толку.  

 Дамата долго зборуваше.  



 Со нејзината приказна беше однапред подготвена  да ми  ја објасни 

положбата во општеството. За нејзиниот неуспех виновни се тие, тие и тие. Таа 

сепак живеела како што требало, подобро вели не можела. 

 

 Ја сослушав до крај, потоа заминав. 

 

 По некое време во една градинка видов неколку деца на околу 

петнаесетгодишна возраст како пушат трава. Едниот од нив љубезно ми понуди 

да им се придружам. Се искачив преку оградата, влегов во градинката. 

 Зашто седиш тука? Од мене толку.  

 Човекот долго зборуваше.  

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 

 Се наближував до мојот дом. Пред влезната врата имаше дете на околу 

пет години кое во раката држеше кеса со лепак и со неа бегаше од реалноста. 

 Зашто седиш тука? Од мене толку. 

 Човекот долго зборуваше. 

 Со неговата приказна беше однапред подготвен  да ми  ја објасни 

положбата во општеството. За неговиот неуспех виновни се тие, тие и тие. Тој 

сепак живеел како што требало, подобро, вели, не можел. 

 Го сослушав до крај, потоа заминав. 

 

 Зашто да има сонце кое секојдневно заминува? Да немаше ноќи, ќе немав 

ниту ноќни мори.  

 Влегов дома, легнав на креветот и во тој миг сонот заврши. Моето тело од 

сонот се претопи со телото од реалноста. Се разбудив и сфатив дека ова е 

реалност, а тоа било само сон.  

  

 Бев неизмерно среќен, но улиците, сепак, останаа исти - не исчистени... 

 

 

 

 

 

 

 

 



ДЕТЕ 2 

 

 

 

 А, бе, види сега, точно е тоа, од плата богат не се станува... Еве, јас на 

пример, oдвај и успевам со месечнава заработувачка сметките да ги платам и 

некој ситнеж да ми остане, но ајде,... каде се, тебе да те прашам, сите оние 

автомобили кои ми беа во план до триесетата да ги имам; каде е куќата која со 

„високи шимшир порти“ сакав да ја изградам, со голем базен отстрана? Каде се 

сите оние работи на кои во моментов не можам да се сетам, а толку многу ги 

посакував. Е, па, тоа ти е братче, кога во сиромашна држава живееме. А можеби 

и нема врска, кога добро човек ќе размисли, нема некоја поголема разлика од 

проста причина што и во богатите земји заработувачката си е заработувачка, 

богат со неа не се бидубва. А што па богат, колку ли само може човек богат да 

биде, а и тоа е знак прашање? Не бе, ќе морам јас богато да се оженам. Ех, 

замисли си само да бев член на некоја фамилија, онаа мафијашка. Да имав 

некоја работа во неа, знаеш веќе каква? Ех! Навистина не знам што да направам, 

за да можам, до големи пари да дојдам? А твоите умреа, викаш, а кога? Да бе, 

остави го сега тоа, што ли ти текна да ме прашуваш? А ги закопа ли? Не, јас не, 

некој друг ги закопал. Татко ми беше келнер, мајка ми домаќинка, а јас уличар. 

Што да правам, ништо друго и не знам. А, зарем допрва, сега, на овие години да 

учам? А и што да учам, сега ли, на овие години да се заглавувам? Знаеш ли ти, 

колку мене главата ме боли? Што и да отворам, не се фаќа и готово. А, еве, да 

речеме, и нешто да завршам, да не најдам можеби работа?... Не бе, брат. Кај 

нас, во државава, дали пет проценти од тие што завршиле, си нашле некоја 

работа. Другите дома седат, мерат улици. А, па, и оние што работат, леле, леле, 

што мислиш, колку ли пари земаат? Не бе, денес успеваат оние без мозок, без 

школо. Така е, нема што. А да пробам јас насилно да влезам во некоја богата 

куќа или стан - да ограбам? Само еднаш, а потоа ќе уживам. А нешто и ќе 

отворам , некој дуќан. Ќе живеам домаќински. Добар ден комшија, добар ден 

комшике, повелете, што ќе купите? Не бе, нема да ти оди дуќанот, пробај да 

одиш во странство. Таму му е мајката за нас... А што па ќе работам таму? Ти 

мислиш мене ме чекаат? И тебе и сите нас. Не мораш до крај да останеш. Работи 

пет години и врати се. Со тие пари се ќе си купиш, се ќе си направиш, и куќа, 

базен, автомобил... Ти бе, будала да не си? Пет години да си дадам од 

најубавиот дел од животот! Па на кого ти личам јас, на Константин кутриот, па од 

мака да умрам таму. Не бе, не ми се работи толку многу, што се сите тие 

глупости. Дај нешто полесно. Е, па, не знам што би можело за тебе да се најде. 

Еве, земи дилај. За дрога не ме бидува братче, не сум таков. Зар ти мислиш дека 

не сум пробал? А нема ниту ќар, целата ја пушам, ја турам во вена, а потоа во 



минус испаѓам. Е, па, не знам, заеби. Ај у курац. Кај најдов сега на себе работа да 

си барам? Оди, еби се! Се ебам, немој да се грижиш ти за тоа. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



МОЕ НАЈМИЛО 

 

 

 

 Што е животот без тебе? Ништо! Немам ништо друго на светов освен тебе.  

 

 Затоа ќе те чувам, ќе те негувам, ќе те бакнувам, ќе те одгледувам, ќе ти 

помагам, ќе ти се најдам кога ќе ти треба пријател; ќе презедам дел од твојата 

болка за да не се имзачуваш премногу. Нема никогаш да бидеш сам, ќе 

направам да бидеш силен, душевно и физички, да бидеш здрав, како би била 

наполно сигурна дека по мојата смрт се уште ќе си тука. Ќе те научам како треба 

да се постапува во секоја дадена ситуација, како треба да се верува во светот и 

во тоа што заедно можеме да го почувствуваме, како да сме едно. 

  

 Нема никому да те дадам, мое најмило, никогаш... 

 Вечерва бие силна бура, диви ветришта ги разнесуваат куќите. Им ги 

одголуваат покривите, ги пустошат. Знам,тебе сигурно не ти е ладно мамичка, 

јас ти давам енергија и сила. Ќе те гушкам, ќе те греам се додека сум жива. 

Немој ниту најмалку да ми се грижиш за големово невреме кое уништува се што 

му се испречило на патот за да продолжи да пустоши и понатаму. Тоа е голема 

сила на која сите велат дека и нема рамна, но јас мислам дека љубовта е 

единствената работа која може да се спротивстави на силното невреме. 

Љубовта е првата лекција која ти ќе ја научиш во животот. Љубовта ја познаваат 

луѓето, но за љубов не знае невремето! 

  

 Во невремето, велат, се збрале повеќе расипници кои имаат една иста цел 

и мисија - да уништат се што ќе видат на патот. Тие имаат изградено еден 

пеколен систем во кој совршено ги движат телата во било кое годишно доба. На 

ист начин дишат, јадат, се облекуваат, се школуваат, работат, живеат, а 

најстрашно од се, на ист начин се љубат. Програмирани се, по строги правила и 

принципи да преживеат во овој суров свет на гола егзистенција. Тие секогаш 

велат дека точно знаат како треба да се постапува во секој сегмент од животот, а 

ако другите луѓе не постапуваат на истиот начин како нив, ги убиваат. Тие 

монструми се служат со најстрашното на овој свет - смртта. Сите останати 

суштества силно стравуваат од нив, бидејќи тие ја имаат моќта, тие се власта. 

Ако си против нив, ти нема спас, однапред си осуден на пропаст, на смрт. 

  

 Ако си со нив - ти молчи. Гледај да го поминеш секој миг од денот во 

тишина и прими ја смртта како твој пријател, а не како хашасин кој ненадејно те 



убива додека тешко и макотрпно се бориш во рингот со противникот. Биди роб 

кој има беспрекорно развиен слух и кој знае да слуша и прима наредби.  

  

 Тие бројни уши не ме слушаат кога се кревам на протест и извикувам на 

сиот глас: придружете ми се! Никој не е со мене, никој не ми дава подршка, а 

сите, апсолутно сите знаат дека имам право кога се борам против ветерот, 

против невремето толку беспомошно. Како кревко цветче при голем потоп. 

 

 Всушност, имам еден голем пријател во битката со нив, а тоа си ти. 

Те молам да ми простиш што без да те прашам те вклучив во оваа тешка и 

безочна битка уште пред и да се родиш. Татко ти и твојот постар брат заминаа 

засекогаш. Не напуштија бидејќи се исплашија од неа и од она што не очекува. 

Секако дека се согласија со моите ставови против позицијата, но не се согласија 

да бидат дел од нашето противење против само еден нивен принцип: Да не 

може да се има повеќе од едно дете во секое семејство. 

  

 Но ти си мое чедо! Како јас да те оставам? Не, не можам ниту да замислам 

да те напуштам! Немој да се плашиш, јас не сум како твојот татко и брат. Јас сум 

ти мајка! Ќе влезам во најголемиот оган со тебе, ќе застанам пред оно што ќе се 

настрви против тебе, ќе те чувам додека не ми пораснеш, претворајќи те во 

голем и силен маж, како дабјето. И во овие мигови кога очекувам помош, толку 

сум несигурна во подадената рака за која ја дадов сета сила и богатство за да те 

спасам. 

 

 Ќе избегаме од оваа држава, од овој камп за робови и нема да дозволам 

уште едно мое дете да израсне тука и да стане нејзин послушен и потчинет роб 

за цел еден живот. Нема да ти се одземе мислата за да се претвориш во машина 

која слуша наредби. Човекот е создаден да создава, а не да работи за друг без 

своја волја. Сите проблеми во светот настануваат поради тоа што секој човек е 

роден уметник. Никој не се раѓа како роб и не треба да дозволи од него да 

направат алатка. Така и за тебе мајкино, нема да дозволам да ти ја одземат 

фантазијата, да го убијат детето во тебе корнејќи му го на сила срцето и 

вметнувајќи му штраф. 

 

 Ги чекам секое утро на брегот добрите луѓе да дојдат со чамецот, да 

испловиме надвор од оваа земја. Но толку многу се плашам, имам лошо 

претчувство и не му верувам никому, но овој пат морам. Морам да му верувам 

на секој еден што ќе ни помогне во нашето бегство. Лоша мисла ме следи, 

ветрот коси, утробата се повеќе ми се надига.  

  



 Многу си големо мамичка, ќе ми бидеш силно, мое најмило. Бурата доаѓа. 

  

Но, ете го чамецот, наближува... 

 

 

 

                                                                            * 

 

 

 

Се разбудив на бесилка. Стомакот ми беше спласнал.  

Ми го убија детето.  

Мојата, а всушност, неговата крв ми беше распрскана насекаде по телото.  

Ќе ме погубат... 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ПРАЗНИ СТРАНИЦИ 

 

 

 

 Не можам просто да поверувам дека плачам со часови, без престан. Веќе 

со денови талкам по улиците како најголем скитник. Започнав да го пишувам 

првиот дел, а болката се повеќе растеше. Потрошив  стотина листови на 

нејзината убавина, а, еве, никако ниту првата глава да ја довршам. Секој збор 

беше остар бодеж во срцето, додека болката стана неподнослива. Започнав да 

пијам, зар јас,... да пијам? Виното помага, морам да си признаам, глупава 

изрека, но вистинита.  

  

 Не успеав во замислата, за прв пат во мојот живот сум поразен, но ќе биде 

и последен. Сепак, ќе ја довршам книгата, ќе продолжам таму од каде што 

застанав.  

 

Сакав преку книгава да те уништам, а не да те величам. Но, ете, не можам 

да престанам да пишувам за твојата проклета убавина. Токму и затоа вечерва ќе 

се самоубијам.  

  

Ти ќе ја довршиш книгата наместо мене... 

  

 Ќе го оставам текстот пред нејзиниот праг, а потоа со лесни чекори ќе 

тргнам кон крајот на моето најдобро дело. 

 

 

 

 

 

 

 

 

 

 

 

 

 

 

 

 

 



ПАЈАЖИНА 

 

 

 

* 

 

 

 

 Денес ми е многу студено, а лето е. Повторно сум го навил часовникот во 

пет наутро. Кафето ми е веќе готово, седнувам пред мојот штафелај. Добредојде  

дену, добредојде свету. Поставувам ново платно и по којзнае кој пат започнувам 

да го сликам  - животот. 

 Секој цртеж  го започнувам со телото, а го завршувам со душата. Преку 

телото се цртаат, ама душата ги оживува највозвишените нешта што се на дофат, 

во нас и околу нас. Повлекувам линии по платното и се нешто размислувам. 

Моливот повторно ми е тап, ќе морам да го наострам. Не ми оди утринава, но 

секогаш е така, додека не започнам. За почеток ќе се обидам себеси да се 

насликам, а потоа и другите. Ќе ги сместам во градскиот парк во рана пролет. 

Знаете веќе, кога се се буди во мноштво од бои. Секако, зелената на претек, па 

сите останати. За да го направам тоа ќе морам да излезам надвор. Не поради 

мене, поради цртежот. Одлично, веќе излегувам. 

 

 

 

* 

 

 

 

 Нов  ден. Повторно ѕвони часовникот. Пет е часот. Утринава сум во 

одлична  форма и прекрасно се чувствувам. Готово срипувам од креветот, сиот 

сум набрекнат. Го ставам ѓезвето на ринглата од шпоретот и веднаш се зафаќам 

за работа. Просто не можам да поверувам што се случи вчера во паркот. 

Конечно и јас запознав некого. Еве, на сликата сум сам, но за кратко, во тоа сум 

уверен. Но прво да ги обојам другите, сношти запознав многумина. Во паркот 

беше топло и сите беа мошне пријатни. Ги бојам со светли бои. Потребно е да 

направам скица на нов човек кој ќе биде во прв план покрај мене. Жена, на моја 

возраст, моја висина. Добра скица. Одлично, сега ќе излезам - поради цртежот. 

 

 

 



* 

 

 

 

 Нов ден, утринско кафе. Седнувам на столицата покрај штафелајот сиот 

озарен. Бојам, денес целата слика ќе ја обојам. Жената е прекрасна, со насмевка 

на лицето, со сини очи и кадрава коса. Топли бои за моето идно сонце. Наоколу 

уште повеќе зеленило, небото чисто како солза. Откосо паѓаат зраци на светлина  

врз мене и мојата пријателка. Ќе оставам уште малку недовршен простор околу 

нас. Денес ќе ја сретнам повторно, нашиот прв состанок. Не можам да дочекам, 

многу сум нестрплив. Ќе излезам порано од дома, од уметничкото дело засега 

сум многу задоволен, ќе излезам само поради него. 

 

 

 

* 

 

 

 

 Кафето ми е веќе сварено, само уште да фрлам нешто на мене и да 

започнам. Горд сум на себе, средбата беше прекрасна. Ние си одговараме еден 

на друг. Рацете ни се допираа, така, одлично. Цртам поголема и поразгранета 

гранка од дрвото, десно од сликата. На неа два гулаба, еден до друг. Милина.  

 Да, таа вчера ме бакна, просто не можев да поверувам. Еве, дури и сега 

сум малку збунет од вчерашниот настан. Ах, душата ми е спокојна во моментов, 

мирно спие во белината. Цртам скица на уште две дечиња, веднаш поред мојата 

девојка. Вечерва и нив ќе ги запознам, само нека дојдат. Утре наутро ќе ги 

досликам. Задоволен сум од сопствената работа, од животот што ме исполнува. 

Одлично, конечно задоволствата се на страната на мојата душа. Ќе излезам на 

улица  - поради цртежот. 

 

 

 

* 

 

 

 

 Доцна наутро. Сега веќе немам потреба да станувам толку рано. Мојот 

живот е  спокоен, запливав во мирни води, задоволен сум од него. Ќе ги 



довршам и гулабите, ќе ги обојам во црвено. Да, еве ги и милите дечиња. Колку 

се слатки, а и добри се навидум. Розовата боја е за нив. 

 Чудно ми е само зашто мојата најмила до сега ништо не ми спомна 

 за нејзиното минато. Делот околу неа не ми е до крај исполнет, а цртежот е 

скоро готов. Вечерва ќе морам порано да излезам, не поради мене - поради 

цртежот. 

 

 

 

* 

 

 

 

 Горко кафе сум направил, ама ќе го испијам. Но затоа слатко дело сум 

создал, до сега можеби најдобро. Сепак, нема да можам ниту денес да го 

довршам, иако сум при самиот крај. Сношти на нашиот состанок инсистирав да 

ми каже нешто за нејзиното минато, а таа кога разбра дека навистина сум многу 

љубопитен, веднаш си замина. Имала некоја работа, децата и биле болни, така 

нешто изусти. Започнав по малку да станувам и нестрплив на крајот од работата. 

Сега кога сликата е скоро готова, загрижен сум за неа. Морам за прв пат да 

употребам црна боја. Мала сенка зад нејзиниот грб, мала сенка зад децата. Ќе 

морам и вечерва да излезам - поради цртежот. 

 

 

 

* 

 

 

 

Сакам конечно и да го насликам ова дело. Уште колку ли утрински кафиња ќе ми 

бидат потребни? Сношти, на нашиот состанок, бевме сами. Ја прашував ли ја 

прашував, а таа само ми вели дека не е толку важно. Постојано го повторуваше 

истото. Јас и велам дека не можам да се радувам на моментите со неа ако не ми 

каже нешто повеќе за нејзе, а таа упорно молчеше. А кога претерав со 

прашањата,  дури и ми подвикна. Подоцна на неколкупати ми се извинуваше, но 

залудно. Како ли само да и објаснам дека таа мора се да ми открие за да можам 

да ја довршам сликата? 

  Овој  ден не може само поради неа да заврши. Сега повторно ќе треба да 

работам со темна боја. Јас сум сликар кој секогаш слика искрено, со отворена 

душа. Само така можам и да работам. Живеам за мојот ден и без искреноста, 



просто не умеам.Но ајде, како да и објаснам? Започнувам да се нервирам, ова  

не ќе е на арно. Неколку темјани зад тројцата непознати кои веќе се присутни во 

мојот ден. Ќе мора да ги внесам и во следниот. Морам да излезам - поради 

цртежот.  

 

 

 

* 

 

 

 

 Потребно ми е многу кафе, немам спиено цела ноќ. Пет е часот, конечно 

можам да сликам, но што ако таа не дојде? Не можам да поверувам. Јас се 

грижам за неа, а таа не дојде. Ја чекав цели пет часа. Морам да цртам повторно, 

едноставно не можам да живеам без мојата слика, без мојот проект. Би умрел 

кога не би бил искрен пред моето платно. Ете, другите луѓе започнуваат да ми се 

смеат, добро, ги искривувам нивните лица. Многу сум нервозен, курва, како ли 

може да не дојде? Поради неа работите наоколу се затемнуваат. Морам под 

итно да излезам. 

 

 

 

* 

 

 

 

 Конечно е пет часот, мислам дека чекав цела вечност. Се е подготвено, 

кафето си е на место, одамна ме чека, веќе е изладено. 

 Црна боја ми треба, црна боја или ќе полудам. Ми треба искреноста, ми 

треба сега, ми треба темјан, ми треба мрак. Овој пат ми кажа се за неа, се ми 

призна, да,  мораше. Бев груб кон неа. Таа имала маж. Не можам да поверувам, 

таа имала маж, а јас сум бил само нејзиниот излез од секојдневните проблеми. 

Фрлам боја насекаде низ платното, луѓето се претвараат во демони. Ми се 

смеат, ете, ги гледам, ми се смеат, на главите им растат рогови и повторно ми се 

смеат. Децата ми се плазат со нивните пламени јазици. Мајката нивна... Сега 

сета слика е во црно, веќе ништо не се распознава. Таа веќе не постои, веќе е 

темнина. И луѓето се обвиени во темнина, ги бојам  во црно, и децата, и сонцето, 

и небото, и дрвјата. Сега црвената љубовна боја ги уби двата гулаба. Повторно се 

црвени, но сега, тоа е крв. Љубовта е опасна бидејќи тенка е линијата за да се 

изроди во нешто друго, а тогаш... Срцето силно ми чука, морам да се смирам. 



Господе, што ли сторив? Сиот цртеж е црн. Само крвта од гулабите ја убива 

монотонијата. Ете, цел живот цртам, а никогаш не нацртав успешна слика. 

Морам да излезам - поради ноќта. 

 

 

 

* 

 

 

 

 Денес ми е многу студено, а лето е. Повторно сум го навил часовникот во 

пет наутро, да го сопрам побрзо. Кафето ми е готово и по којзнае кој пат 

седнувам пред мојот штафелај. Добре дојде нов дену, добре дојде мој свету. 

Ставам ново платно врз ова црнило... 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



НЕ СТЕ ВИЕ ВИНОВНИ 

 

 

 

 Дека човекот се раѓа, дека живее и дека  умира. Колку пати само сте ја 

чуле оваа најексплоатирана реченица која секојдневно се слуша од секоја една 

подзината уста? Реченица која самата по себе ништо не ветува, освен човечкото 

постоење како факт, неминовност. Заедно со смртта, неговата посестрима. 

Смртта како последниот чин од претставата. Со публика, се разбира. Како сведок 

на една голема лага која со векови се обидува да се претвори во вистина: дека 

човекот живеел. Не! Не, не и не! 

 

 Треба да бидеме едно. Само така чинам ќе можеме да го решиме 

проблемот. Сите заедно. Од проста причина што еден е каменот кој со сета своја 

големина и тежина се распослал на нашите плеќи, притискајќи не удолу, кон 

земјата. Еден проблем, еден камен, една мисла: како да се премавнат сите оние 

бројни предрасуди во нашите глави кои толку убаво си полегнале во нив што 

веќе постои сериозна опасност да се одомаќинат. Како дел да се од нас, уште со 

раѓањето.  

 Но, добро е, вие веќе започнувате да ме разбирате. Го сакале ова или не, 

пополека попуштате. Како конци од стара рана, готово залечена.  

Па тогаш, ајде да започнеме... 

 

 - Човекот со самото негово  раѓање живее во домот на неговите родители. 

Тој се адаптира и приспособува во него. 

 - Уште од мали нозе, како дете, живее во околината во која живееле 

неговите родители. Тој се адаптира и приспособува кон нивната околина. 

 - Тој гледа и воспоставува врски со бројни луѓе блиски на неговите 

родители. Тој се адаптира и  приспособува кон нив. 

 - Започнува да го учи јазикот со кој комуницираат неговите родители. Се 

адаптира и приспособува кон истиот. 

 - Тој започнува да го посетува училиштето во кое претходно учеле и 

неговите родители. Тој се адаптира и приспособува во него и кон него. 

 - Кога ќе потпорасне оди во црква и станува религиозен. Затоа што 

неговата средина  е религиозна, граѓаните во неговото општество. 

 - Ги завршува сите можни школи и станува образован човек. Затоа што 

неговото општество е образовано. 

 - Тој се вработува и започнува  да заработува  пари. Затоа што неговото 

општество заработува. 

 - Еден прекрасен ден го запознава својот животен партнер и решава да се 

венча  



со него. Затоа што граѓаните во неговото општество живеат во групи наречени 

семејства. 

 - Тој има дете и започнува да го воведува во системот во кој и тој самиот  

претходно  бил воведен од глава до пети. Неговото дете веднаш започнува да го 

изодува трасираниот пат на неговите родители.  

 

 Некои од овие работи можеби се добри за човекот, некои не, кој знае? Но 

она што со текот на времето го спознаваме, тоа е непобитниот факт дека ние, 

всушност, не можеме да излеземе од системот кој на секој еден од нас, како 

единка, однапред му е наметнат уште со раѓањето. Ти можеш да избереш 

помеѓу едно и друго, но само во одредени ситуации кога тоа нема да му 

наштети на твоето општество, на државата која те создала. Да, те создала како 

таков. Се дотогаш додека не заличиш на неа. Пред огледалото кое за тебе го 

направила и тебе ти го дала, за малку пари. 

Се додека не сфатиш дека си матиран - систематизиран. Уште пред да почнеш да 

влечеш конци - залудни потези. 

 Внатре, во кругот од една милја, во која секојдневно се бориш за подобра 

живеачка. И се така докрај се обидуваш да се адаптираш, се до твојата 

свршувачка - со смртта. Без ниту еднаш да се запрашаш: дали некогаш вистински 

и живеев? Како човек! 

 

 

 

 

 

  

 

 

 

 

 

 

 

 

 

 

 

 

 

 

 



МРАК И СВЕТЛИНА 

 

 

 

 Ќе ти раскажам една најобична приказна. 

  

 Бев трета смена, седев на работната маса и се досадував. Обезбедување, 

работев зашто морав. Причината што ме донесе до оваа работа е во тоа што ја 

бев запознал твојата мајка, тогаш бевме многу млади, правевме глупави работи, 

ме разбираш... 

 Имав решено да го поправам минатото и да започнам поинаков живот. За 

прв пат се вработив и застанав на своја нога; на моите родители и онака не 

можев повеќе да се потпирам. Обезбедував градинка, најбанална и најдосадна 

работа која човек може да ја има. Некои пријатели ме советуваа да читам книги 

како би го пополнил времето, да решавам крстозборки, нешто во тој стил, но јас 

просто не можев, главата ме болеше од читање.  

 Една вечер, додека силно се досадував, излегов во дворот од градинката 

да прошетам. Загледував  наоколу, немаше никој. Не бев јадел ништо од 

утрината, се стрчав до најблиската пекара, купив една баничка и трчајќи се 

вратив назад. Знаев дека не ми беше дозволено да ја напуштам градинката за 

време работа. Токму тогаш ги здогледав четирите момчиња на околу 

осумнаесетина години, заседнати на лулашките. Пиева црвено вино помешано 

со сок, нивниот омилен „Бамбус“. Се доближив до нив и ги препознав, тоа беа 

"четворицата" кои секогаш беа заедно; ги познавав од малечки, уште кога како 

деца нивните мајки ги носеа во градинка. Се поздравивме, ме понудија пијачка, 

но бидејќи бев на служба ги одбив. Ги одбивав првите минути. Подоцна го 

грабнав шишето; тие имаа добра залиха за забава. Се дружевме, разговаравме, 

се смеевме, беше супер. Алкохолот си го правеше своето, а најважно од се ми 

беше што веќе не се досадував. Иако времето беше студено, не постоеше ништо 

што ќе ги спречи овие млади срца да останат на улица во весела дружба. 

Навикнати на студот тие готово секоја вечер ја поминуваа надвор кревајќи врева 

до небеса. По некое време еден од нив извади од џебот џоинт и започнавме да 

го вртиме. Вдишав неколку дима, наполнив плуќа и го подадов да кружи. На 

вториот круг момчињата ме прескокнаа, најверојатно не сакаа да им го трошам 

она за кое дале пари.  

 Прекрасната тишина беше присутна, не опкружуваше сите нас. Мислите 

ни лутаа по небото, бевме задоволни и среќни. Лулашките престанаа да се 

лулаат, момчињата повеќе не пружаа отпор. Пауза. До пет часот наутро сите 

бевме во екстаза. Градот се будеше, време беше за разделба. Јас им се 

заблагодарив, ги поздравив и влегов во градинката. Имаше уште еден час до 

доаѓањето на првите деца и нешто повеќе до крајот на мојата смена. Бев многу 



уморен, тоа беше последица од фишот, длабоко воздивнав и започнав да ги 

чистам отпадоците од веселбата, стаклени шишиња,  

отпушоци од цигари, фасови и слично ѓубре кое не смееше да го види никој од 

вработените во градинката.  

 Завршив конечно со чистење и седнав мртов уморен на бетонската клупа, 

наспроти лулашките. Наскоро дворот на градинката го преплавија мноштво од 

деца со нивните родители под рака. Четири мали другарчиња ги зафатија 

лулашките и почнаа да се забавуваат. Јас седев мамурен и матно ги гледав. Во 

главата ми се мешаше сликата од ноќта со сликата од сега. За десетина минути 

дојде ти, под рака ја држеше твојата мајка. Изгледаше многу слатко, прекрасно 

детенце. Се доближив до вас, те погалив по главата, ја бакнав твојата мајка, а ти 

застана блиску до лулашките. 

  

 Сега си веќе пораснат, но се уште си дете. Сакав само да ти ја раскажам 

оваа моја приказна за минатото и за иднината, бидејќи во моментов си помеѓу 

двете од нив. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



РЕШЕНИЕ 

 

 

 

 Еј, ти, еј! Земи ме со тебе. Јас ќе ти помогнам...  

 

 Многу добро те знам, иако од неодамна... 

 

 Гледам дека самиот си виновен за твоите постапки кои те доведоа во оваа 

тешка состојба. Немаш ниту татко, ниту мајка, ниту брат, ниту сестра, немаш 

пријател, ниту познаник на кого можеш да му се довериш. Ти си сам на овој свет 

и немаш на кого да му се пожалиш, ниту со кого да разговараш за твојата 

иднина, немаш решение... 

 

 Но затоа ме имаш мене, а кој сум јас? Јас сум ти најверниот слуга. Ако 

само ме посакаш  за пријател, верувај, смртта ќе биде единствената која ќе 

може да не раздели. Твоите тајни ќе бидат закопани во мене, потребен сум ти, 

земи ме со тебе. Јас ќе те следам, ќе го изострам твојот поглед, ќе направам да 

гледаш надалеку. Јас сум ти неопходен. Ме разбираш, нели?  

 

Знаев дека ќе се согласиш, немаш друг избор. 

 

 

 

* 

 

 

 

 Знам, окупиран си со многу проблеми. Верувај, сите нив можеш да ги 

решиш само со една постапка. Ме имаш мене, не заборавај!  

 

 Го следам секој твој чекор и време е за прв пат во животот некој 

вистински да ти помогне. Доста е веќе со лажни пријатели кои само ти ветуваат, 

а ништо не прават. Тие само долетуваа во твојот живот од корист. За разлика од 

нив, јас сум тука засекогаш... Во мигот кога моето студено тело ќе ги допре 

твоите вени, тогаш ќе ми се осветлат сите твои работи кои во минатото ги имаш 

сторено. Совршено знам каде си згрешил и преку брзината на твоето срцебиење 

ја чувствувам твојата внатрешност - твојата душа.  

 



 Ти не можеш да ја почувствуваш мојата, не мачи се. Многумина мислат 

дека јас, всушност, немам душа, туку сум само празнина. Ти знаеш дека се 

лажат.  

 

Но, сепак, го оправдувам нивното мислење бидејќи јас никогаш и не 

спорам со никого и се решавам кратко и одречно, со само еден потег. Сите се 

плашат, опасноста дише забрзано кога сум во нивна близина. 

  

Можам толку многу работи да сторам за тебе, жртвувајќи се самиот. 

Немој да трепериш, не плаши се од мене, од сега јас и ти сме едно. Помисли на 

нас двајцата, јас немам проблеми, а ти имаш, но подобро е да се живее на мој 

начин - без проблеми - и затоа обајцата сме си потребни. Јас немам мозок, не 

ми е потребен. 

  

Ти добро знаеш дека јас не можам да функционирам без тебе, но ти без 

мене уште помалку. Ние сме заемно поврзани. Не, не се во прашање пари, ниту 

време.  

 

 Тие кои ме продаваат се умни луѓе, верувај, не го прават тоа само за 

профит, туку потсвесно сакаат да го сменат начинот на нашето живеење, начинот 

на кој човештвото функционира со векови. Мразам една работа, кога тие истите 

кои ме создале, забрануваат да бидам користен. Биди против нив, не ги слушај. 

Слушај ме единствено мене. Едно движење на прстот те дели од решението на 

проблемот. Почувствувај ја моќта на чкрапалото. Да тргнеме. 

  

Знаев дека ќе се согласиш, немаш друг избор. 

 

 

 

* 

 

 

 

Те следам, дејствувам, те следам, дејствувам, те следам, дејствувам... 

 

 

 

 

 

 

 



* 

 

 

 

 Ти си апсолутно виновен за оваа ситуација во која се наоѓаш! Се оддели 

од мене, а ти реков, никогаш да не ме напушташ. Депресијата која те следеше, 

веднаш по убиството, беше нормална работа, само требаше заедно да  

другаруваме и јас ќе ти помогнев да ја пребродиш кризата.  

 

 Ти си многу глупав, што направи? Ме остави сам во оваа темна соба и се 

навлече на дрога и алкохол. Сега си веќе зависен, а депресијата помина бидејќи 

секогаш си под неприродно дејство, помина да, но само за кратко...  

  

 Признај, веќе ја чувствуваш како се буди од нејзиниот сон. Се однесуваш 

како да не ти е јасна работава до крај. Запамети, по едно убиство тагата која ќе 

те обземе се лечи  единствено со друго... Да останеше со мене немаше сега да 

бидеш во оваа тешка ситуација.  

  

Ти се обраќам и по трети пат. Тоа значи дека наскоро ќе се збогуваме. На 

почетокот ти ме пронајде, ти кажав да ме присвоиш, ти ме послуша. Вториот пат 

ти реков да ме земеш за заштита, ти ме послуша. Ме зема и заедно го решивме 

твојот проблем, така?... Веднаш потоа ме остави сам, а тука згреши! Потребни 

беа само два разговора, во моментов го правиме непотребниот. Сега си во 

поголемо премрежие. 

 

 Ти си уништен, а јас сум неуништлив. Човекот на кого му должиш пари ќе 

дојде пред твојата врата. Времето е кратко, мораш да дејствуваш. Еве го, 

дејствувај! Земи ме!  

 

Ако немаш сили повторно да убиеш, убиј се самиот! Земи ме! Дејствувај! 

Убиј се! Дејствувај! Убиј се! Дејствувај! 

  

Знаев дека ќе се согласиш, немаш друг избор. 

 

 

 

 

 

 

 

 



ВОЗБУДЛИВО 2 

 

 

 

 Во моментот не сум при голема пара, па така морам да седнам на маса со 

добар  процент од вкупниот износ на заработка кој во моментот го поседувам. 

Веќе беа во  игра Бил, Џони Црниот и Човекот Без Име. Разгледав во податоците 

за времето кои беа изложени пред дилерот и констатирав дека момциве се тука 

веќе добри пет часа, што значи дека неколкумина пред нив си ги оставиле 

банкнотите и си заминале, за да можат тројцава најдобри без гужва и галама 

помирно да си ја довршат играта. Знам, ќе биде пеколно тешко да ги победам во 

она во кое беа најдобри. Важеа за најпознати картаџии во целото казино, но 

едно е сигурно, ако добијам, овој пат ќе добијам најмногу. Ризикот беше голем, 

но парите ми беа и тоа како потребни, веднаш. Седнав на зелената маса и им се 

придружив. 

 Сите тројца беа облечени во токсида, пушеа кубански цигари, а 

адреналинот го држеа под контрола со дупло виски на маса и насмевки и 

шегачења исклучиво на туѓа сметка. Пред нив наликував на детиште со светло 

сино сако, црни панталони и позајмени кондури што ме стегаа. Единственото 

што ми остана беше да ги имитирам, довикнувајќи и на девојката што служеше: 

И за мене срце, дупло виски со лед! Откако испив една голтка од жестокиот 

напиток кој повеќе ме здрви отколку што ме опушти, си ги подредив чиповите 

на зелената маса,си ја поднаместив столицата и им се здадов на тројцата 

покераши. 

 - Добра вечер момци, смајли. 

 Играв брзо, но паметно. Немав многу време за задржување. Полошо од се 

беше што вечерва трпението не ми беше наклонето. А потребно ми беше 

најмногу од се. Тоа добро го знаев зашто, како што велат, за да ја донесеш 

правилната одлука, треба да си смирен, да размислиш претходно за следниот 

потег и со полна самодоверба да се вдадеш во играта. Ова дотолку повеќе што 

токму вечерва го играм мојот најомилен лик, како еден од многуте ликови кои 

ги играм во играта по многубројните казина во земјава и надвор од неа. Овој пат 

сум по име Питер Брзиот кој брзо доаѓа, зема се од маса и уште побрзо 

заминува. Одлучува брзо и брзо реагира, не давајќи им толку големо значење на 

потезите, колку на завршниот удар. Многу ретко се решавав за овој вид на игра, 

од проста причина што е опасна и најмалку сигурна, но со оглед на лошата 

финансиска ситуација во која се наоѓав и парите кои ми беа неопходни, 

прифатив да ја играм.  

 Сите покерски ликови ги имав читко запишано во една стара тетратка која  



љубоморно ја чував далеку од јавноста како тајна реликвија. Во неа беше 

запишано се: како треба играчот да изгледа, како да се однесува, што да 

зборува, какви трикови да употребува и цел арсенал потези од мајсториите на 

најдобрите и најпознати покераши.  

Бев вистински професионалец кога стануваше збор за мојата игра. Ја сфаќав 

сериозно и таа ми беше во крвта.Секоја недела ми носеше добра заработувачка, 

овозможувајќи ми убав и лесен живот за разлика од моите другари кои чекаа 

милостиња од нивните сиромашни родители. 

 Со покерот се дружам веќе една година. Добро ми беше разработен 

системот на игра кон кој стопроцентно се придржував. Започнував во 

понеделник навечер, вторникот, средата, а се во зависност од големината на 

добивката, кога нагло и прекинував. Кога ќе ја достигнев одредената сума на 

добивка, веднаш станував од зелената маса и брзо заминував. Се разбира - 

пресреќен. Остатокот од неделата, тие неколку дена заедно со викендот, 

секогаш ми беа волшебни. Пиев, јадев, излегував со девојки и силно се 

забавував. И така до следниот понеделник.  

 Но сега бев во шворц и морав да се опарам. Тактичката игра на Питер 

Брзиот не еднаш ме спасувала, па се надевав дека и овој пат нема да биде 

исклучок. Играта на почетокот беше мирна без некој нагли и непредвидливи 

потези, пропратени со големи надигања и улози. Но после првиот час играта се 

заостри. Полноќта се доближуваше, а двете русокоси девојки облечени во 

црвени фустани со длабоки деколтеа, неуморно не служеа со широки насмевки 

на нивните усни. При следното делење добив четири двојки и познатиот 

продорен поглед на Питер уште повеќе се заостри. Човекот Без Име, како и за 

сета игра впрочем, остана пасивен и брзо се откажа. И Џони Црниот не вложи 

ништо повеќе од почетниот влог, додека Бил, кој беше најмлад од сите нас, 

мошне лесно, онака детински, ги вложи сите негови пари. За прв пат Питер 

Брзиот беше поинаков. Нагло се препотив, крупни капки пот ми го преплавија 

лицето, телото. Започнав да се натегам и да размислувам за завршниот потег, 

конечниот удар. Изминаа неколку минути, измина цела вечност. И кога секој од 

нив помислуваше дека ќе се откажам, ги подигнав рацете, ги зграбив купчињата 

со чипови и готово ги фрлив на средината од масата.  

 - Ројал Флеш - со широка насмевка се огласи Бил, отварајќи ги со еден 

потег картите. Останав дамлосан. Загубив се што имав. 

 

 Училишното ѕвоно го огласи крајот на часот. Го склопив телефонот, го 

ставив в џеб, ги собрав книгите во ранецот и како попарен со врела вода, 

излегов од училницата. Брзо се најдов на патот за дома. А брзо ќе треба и да им 

објаснам на моите родители - како за миг ги загубив сите нивни пари. 

 



ЖИВОТ 

 

 

 

 Моето дете си го сакам најмногу на светот, како што, врочем, секоја мајка 

си го сака своето. Има само три годинки и со неговите малечки прстиња, црвени 

обравчиња, надуено стомаче, русо косиче и сини очиња, секојдневно буди 

радости во мене. Додека бев бремена постојано се молев на Господа моето 

бебуле да биде машко, никогаш во животот да не треба да да помине низ 

маките низ кои јас во тој период минував. За моето дете сум се борела и ќе се 

борам до крај, ќе му го посветам животот,  ќе се грижам само за него и ќе ми 

биде единствено задолжение: ќе работам за него, ќе го сакам, ќе го учам, ќе го 

поправам на грешките и ќе бидам таму кога сум му најпотребна, постојано со 

него. Се борев до сега со моите бројни роднини многупати, знам дека сум 

млада, но кога се работи за моето најмило, најискусната сум мајка и најдобра во 

секоја прилика.  

  

Тоа мало злато е плод на големата љубов помеѓу мене и мојот маж кој го немам 

видено четири месеци бидејќи се покажа како вистински татко и мораше да 

замине на печалба, додека јас го растам нашето чедо од кое не можам да се 

одделам. 

 

Ќе бидам искрена... 

 

 Кога го испратив моето детенце во градинка, влегов во куќата. Започнав 

да го чистам домот и нестрпливо го чекав мажот да се врати од туѓина. Брзо 

поминав со правосмукалка низ собите и започнав да готвам, само уште неколку 

часа и јас ќе бидам повторно во прегратката на мојот сакан, таму каде што се 

чувствувам најсигурно во овој суров свет. 

 

 Во брак сме веќе три години и убаво живееме. Знам дека е чудно, но ние 

навистина никогаш немавме никакви несогласувања. Тој  е висок, крупен, убав, 

со црна коса, млад на лик. Секако дека сум задоволна и среќна од животот 

бидејќи со мене засекогаш ќе биде љубовта на мојот живот. Не ја барав, но ја 

пронајдов. Тој ми е единствениот. Си веруваме еден на друг, еве, тој е четири 

месеци отсутен, а јас ниту еднаш се немам посомневано дека може да ме 

изневери. Кога ќе го погледнам, знам дека бескрајно ме сака, му читам од 

очите, така се разбираат тие што вистински љубат. 

 

 Се запознавме на една забава во чест на дипломираните студенти од 

универзитетот на кој заедно студиравме. Таа вечер обајцата бевме поднапиени, 



но палавоста не зближи. Толку бевме вљубени што по два месеци тој ме побара 

за жена. Му кажав дека сум бремена - ме запроси. Станот во кој живееме е 

малечок, но сиот е исполнет со среќа и радост. На синот сè уште му немав 

кажано дека татко му си доаѓа дома, зашто сакав да го изненадам со тоа што по 

завршувањето на престојот  во градинката, да го пречекаме заедно. Купив многу 

храна и започнав со подготовката на ручекот. Ќе пристигне мојот маж, ќе водиме 

љубов, ќе го земеме нашето дете од градинката и на крајот ќе ручаме, тие 

работи постојано ми се вртеа во главата. Додека се готвеше ручекот се качив во 

спалната соба и ја украсив со миризливи стапчиња, романтични свеќи и црвени 

рози насекаде. Се вратив во кујната, јадењето беше готово. Ја наместив трпезата 

и погледнав во часовникот, за половина час требаше да пристигне мојот љубен. 

 

 Пристигнав на автобуската станица и сета озарена го пречекав автобусот, 

мислев дека срцето ќе им испаднеше од градите. Кога слезе, силно го прегрнав 

мојот животен сопатник и го бакнав за добредојде. Изгледаше поубав од било 

кога, а уште повеќе ме израдува кога ми соопшти дека никогаш повеќе не ќе 

мора да ја напушта куќата за подолго. Вреснав од радост и повторно го бакнав. 

 

 Го зедовме багажот и се вдадовме пеш до нашиот дом. Тој не говореше за 

ништо друго освен за тоа колку многу сум му недостасувала. Влеговме во 

нашиот топол дом и водевме љубов. 

 

 Подоцна тивко се согласи да одиме кон градинката. Наскоро тргнавме. По 

патот му говорев за нашиот син, а тој ниту збор не изусти. Го фалев физичкиот и 

психички развој на нашето дете, неговата висока интелигенција. Пристигнавме 

во дворот од градинката во која имаше многу родители кои ги чекаа своите 

деца. Учтиво ги  отпоздравив сите, добро ги познавав и често си разгворавме 

како мајки додека ги чекавме нашите најмили. Набрзо толпа од деца се зададе 

од вратата на градинката и сите завршија во прегратките на нивните родители. 

 

 Јас со насмевка го чекав нашето дете, но неговото доаѓање се повеќе се 

одолжуваше. Родителите беа заминати со нивните сакани, останавме само јас и 

мојот сопруг. Го погледнав, беше тажен. Забележав дека едвај се воздржува да 

не заплаче, а јас глупачка, на тоа се израдував. Мислев дека солзите се од 

љубовта кон нашето малечко. Мислев дека плаче од радост бидејќи конечно ќе 

го види по толку долго време, но него и натаму го немаше. Тргнав кон влезот од 

градинката. Мојот маж ме фати за рака, силно ме прегрна и тивко на уво ми ја 

кажа вистината за нашето дете. Во следните минути бев во напад на лудило, не 

можев да се соземам и завршив набрзо назад во нашиот дом, на креветот. 

Плачев во фантазијата, плачев и во реалноста. 



 Бевме на многу доктори, психијатари, но никој од нив не можеше да ни 

помогне. Само присуството на едно вистинско дете во домот може да го замени 

животот на мојот замислен тригодишен син, кого го бев убила уште во вториот 

месец на плодноста. 

  

 Затоа и ве молам, вашиот новороден син да ми го дадете мене, јас ќе го 

посвојам и ви ветувам дека ќе се грижам за него исто како што би се грижела и 

за мојот роден син, кој денес го нема, но живее во мене. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



ТРИП 

 

 

 

 Одлично се чувствувам. Во животот не сум бил никогаш во подобра 

форма. Макотрпно тренирам по два пати на ден, за на крајот од неделата да  

имам нова борба. Се борам како гладијатор во рингот и единствениот сум  

непоразен во лигата. Публиката многу ме сака и на моите борби салата секогаш 

е преполна. Билетите во основа се продадени неколку дена пред мечот. 

Посветен сум максимално на работата, немам време за забави, пријатели и 

слични глупости. Познавам само еден човек, мојот тренер, Брат Џонс. Немам 

контакт со никој друг на планетава освен со него. Моето семејство го загубив 

многу одамна и долго време се борам сам во животот. Никој не ми треба освен 

Џонс! Живеам во еднособен стан без тоалет, иако сум многу славен. Џонс за да 

ја подобри мојата форма постојано ме запознава со луѓе кои ми помагаат, но 

само одреден временски период пред секоја нова борба. После тоа сите тие 

луѓе некако одеднаш исчезнуваат. 

 

 Се наближува нов меч. Бате Џонс ми кажа дека ова ќе биде најтешката 

борба за мене до сега. Му верував... 

 Ме запозна со новиот помошен тренер. Се викаше Били. Били многу ми 

помогна ден пред да влезам во рингот. Работевме заедно, тој ми беше од 

огромна корист. Моментот на претставувањето се наближуваше. Публиката 

никогаш вака не била возбудена. Сите беа на нозе и ракоплескаа. Благодарам, 

одвраќав, благодарам. Бев горд, со високо кренати раце ги отпоздравував 

фановите. Патот до рингот беше послан со цвеќиња. Пред рингот стоеше една 

прекрасна девојка  која ми подари бакнеж, помагајќи ми да се протнам низ 

јажињата. Влегов во рингот со чувство на животно кое се движи неверојатно 

брзо од едниот крај до другиот. Скокав со нозете, удирав со рацете за да се 

загреам. Крвта ми вриеше, пулсот брзо отчукуваше. Борбата можеше да почне.  

 Седнав на столчето и почувствував силна жед. Додека Џонс ме масираше, 

јас ги празнев шишињата со вода. За мое добро, брзо започна борбата. Веднаш 

му се нафрлив на противникот со сета жестина. Немаше потреба од тактика. 

Само еден стравотно силен удар долу под брадата ми беше доволен  да го 

спружам противникот на подот. А потоа само формалните  броења на судијата. 

Еден, два... Извици, ракоплескања, подигање рака... Борбата беше готова. 

 

 Истата вечер требаше да прославиме за победата во еден елитен ноќен 

клуб, но мене никако не ми се одеше. Не знам зашто, но после борбата се 

почувствував осамено и се растажив. Се сетив на моето семејство и нивната 



мизерија. Во тие мигови, во соблекувалната, одеднаш почувствував голем 

замор, па одтаму директно се најдов на пат кон мојот стар стан, мојот стар 

кревет. Низ ноќта станував неколку пати за да се напијам вода, а движењата ми 

беа  бавни. Чекорев кон шишињата на другиот крај од собата и ги празнев. 

Убавото за мене заврши. 

 По некој ден се вратив во нормала. Неколку добри тренинзи по ред со 

мојот сакан, Брат Џонс, и повторно бев во одлична форма.  

 

 Се наближуваше нов меч. Џонс ми кажа дека ова ќе биде најтешката 

борба за мене до сега. Му верував... 

 Ме запозна со новиот помошен тренер кој ќе ми помогне пред мечот. Се 

викаше Чарли. За разлика од другите тренери, Чарли ми ја покажа сета негова 

вештина која силно ме импресионира. По разговорот со него, не знам зашто, бев 

премногу возбуден. Пред да излезам надвор од соблекувалната се погледнав во 

огледалото, зениците ми беа широко отворени. За миг се уплашив, ја протресов 

главата, се окуражив и во трк се упатив кон рингот.  

 Овојпат публиката не ја ни забележав. Трчав кон рингот и се ми изгледаше 

некако брзо. Ја здогледав истата девојка и со неа започнав безобразно да се 

шегувам. Таа беше изненадена, ја заврте главата на другата страна и брзио грубо 

ја  протна мојата низ јажињата. Се најдов на средината од рингот и бев полн со 

енергија, со чувство дека ќе експлодирам. Започнав да боксувам во празно, 

лева, десна, десна, лева, скокав и удирав. За миг запрев, ги подигнав рацете, 

направив проверка на моите ракавици и тогаш ги забележав црвените точки по 

рацете и по целото тело. Не бев загрижен. Бев опседнат од претстојниот меч. 

Тогаш го здогледав противникот кој штотуку влегуваше во рингот. Изгледаше 

силен и самоуверен. Знаев дека нема за долго да чекори со таа самодоверба. 

Многу набрзо, многу набрзо! Со нетрпение го очекував стартот. Ударот на гонгот 

го означи мечот. Како ѕвер му се нафрлив на противникот. Му зададов директ со 

десната рака, тој го изблокира, но не беше доволно за да се задржи на нозе. 

Брзо стана, се исправи и почна да удира - во празно. Му задавав кратки и брзи 

удари, а набрзо потоа му се втурнав за да го докрајчам. Удирав како во вреќа и 

тој не ми возвраќаше. Тој беше само жива вреќа од која бликаше крв од секаде. 

Колку само силен напор му требаше на судијата да ме одвои од противникот кој 

остана долго така да лежи во бунило. Судијата дојде до мене и отсечно ми рече 

дека сум дисквалификуван. Ништо не му одговорив.   

 По борбата му реков на Џонс дека сакам веднаш да ме врати дома, тој тоа 

и го стори. Се возев во неговата кола, а носот постојано ми течеше. Просто не 

можев да го сопрам. Влегов во собата и се струполив на креветот. Започна да ме 

бие силна треска. Фрлав ќебиња на мене и се грчев. Ме болеа и градите, како со 



нож некој да ме бодеше. По неколку часа болките потстивнаа и малку подобро 

се чувствував. Така и заспав. 

 Кога се разбудив, доцна наутро, бев наполно здрав. Се облеков, излегов 

на улица и со бавен и безгрижен чекор се упатив кон салата за тренинзи. Ме 

пречека мојот тренер, Брат Џонс. Веднаш ми кажа дека тоа што вчера сум го 

направил, на крајот сепак излегло добро. Сега ниту еден од противниците не 

сакал да се бори со мене затоа што сум бил премногу крволочен. Па така, 

поради нивниот страв, сите порти сега ми се отворени кон најголемата награда: 

титула на светски шампион. Ми остана уште само еден противник, најголемиот 

од нив. Ако го победам него, ќе бидам на врвот, ќе бидам најголемиот.  

 Мене просто не ми се веруваше, но сепак задоволно се насмевнав и 

навистина, за една недела ни одобрија борба за шампионски појас. Тренирав 

напорно секој ден, а Џонс беше многу задоволен од мојата посветеност и од 

моите резултати. 

 

 Дојде и денот на борбата која за мене беше од животна важност. Да се 

биде или не, долу на земјата или горе на небото. Во соблекувалната го запознав 

господинот Браун, еден од најголемите боксерски стручњаци со богато боречко 

искуство. Добро го запаметив сето она што ми го зборуваше. Отидов во бањата и 

кога се видов во огледалото забележав дека зениците на очите ми беа стеснети. 

Сепак, и претходниот пат ми беа такви, па многу не се загрижив.    

 Започнав забавено да се движам кон рингот заедно со моите 

соработници. Срцето бавно ми чукаше, а телото ми беше топло и малаксано. 

Горе во публиката гледав матни силуети. Ја протресов силно главата и започнав 

да мавтам со рацете. Потта ме обливаше и чувствував тегоби во стомакот. Едвај 

се протнав низ јажињата во рингот. Судијата тоа го примети, ми пријде и отсечно 

ме праша дали сум добро. Нешто му одговорив, не се сеќавам. Отиде и до мојот 

противник, вистински горостас. Брзо не доближи зборувајќи ни за правилата. 

Ударот на гонгот ја означи првата рунда. Борбата започна. Само еден стравотен 

удар од страна на противникот беше доволен за да се спружам на подот колку 

што сум долг. Судијата не го запре мечот, а шампионот се нафрли на мене и 

започна да ми задава удари. Брат Џонс стрча во рингот и го фрли 

пешкирот.Мечот беше завршен. Тогаш и се онесвестив. 

 

 Кога се разбудив се наоѓав во мојата соба, спружен на креветот. Над мене 

стоева Џонс и неговата пријателка Хепта. Таа се погрижи за мене и почна да ме 

лечи. Моите болки беа големи, но полека стивнуваа. По некое време и двајцата 

излегоа од мојата соба и ме оставија сам. Доаѓав на себеси. Хепта секојдневно 

ми доаѓаше во посета, додека пак Џонс го немаше со недели. Кога закрепнав, 



станав од креветот, се облеков и со бавни чекори се упатив кон салата за 

тренинзи.  

 

 На мое големо изненадување забележав дека зградата ја нема, дека е 

срушена. Талкав по градот барајќи го Џонс, но не го најдов.   

 Се плашев од следниот меч, да не пристигне набрзо. Се вратив разочаран 

во мојата соба и со денови не излегував од неа. И додека така лежев и 

размислував за сите мои страдања, некој затропа на мојата врата. Силно се 

израдував кога на прагот го здогледав Џонс. 

 - Каде си ти цел месец, човеку!?  

 - Прости, ама се уште не сум закрепнал од последниот меч - му одговорив. 

 - За каков ли меч зборуваш ти, заебан, халуцинираш? Многу згреши. Не 

требаше толку многу да се предозираш. 

 -За што ли пак ти ми зборуваш?  Бев совршен боксер! 

 - Полека малечок, полека. Еве ти Хаш, ќе те смири. Така. - ми понуди веќе 

подготвен, а јас стрвно започнав да го конзумирам. Кога омекнав го прашав. 

 - Не ли се сеќаваш на пријателите со кои ме запозна? На Били, на Чарли, 

на Браун, на Хепта... Не ли можеш да се сетиш на сите мигови кои заедно ги 

поминавме во рингот и надвор од него? 

 Џонс започна да се смее на сиот глас, па низ смеа и ми одговори. 

 - Вистинските нивни имиња се: Амфетамин, Кокаин, Хероин, Метадон, 

исто како што и ова не е Хаш, туку Марихуана. Ти си ништо. Ти си само еден 

обичен наркоман од илјадниците во градов кој потпаднал под илузија. Јас не 

сум твојот тренер, јас сум твојот дилер.  

 - Боксер! Боксер! - викав очајно. 

 - Како и да е. Намали со “Ел Ес Де-то“ малечок. Се гледаме, поздрав.   

 

   По неколку месеци се вратив во нормала. Дозите ми беа послаби. Го имав 

бројот на Џонс, му се јавив и се сретнавме. Му се извинив. Тој всушност и не ми 

се налути. Ми рече дека тоа  што ми се беше случило е честа појава, им се 

случувало и на други кои користеле таков вид на дрога и дека во потполност ме 

разбира. Од тогаш постојано му е јавувам на Џонс, јас сум му добар пријател, а и 

тој мене. 

 

 Тоа беше тоа, мојата прва употреба. Премногу добро срање брат, ти 

велам. Ајде  да пробаме по еден. Одсекогаш сум посакувал да бидам космонаут. 

А ти, што ти би сакал? 

 

 

 



ЦИГАНСКА ИМПЕРИЈА 

 

 

 

 Од денов воопшто не сум задоволен. Беше многу напорен, а малку 

заработив. Готово ништо. Многумина возачи не ми ни платија. Јас барав од нив 

само ситнеж, а тие ме игнорираа огледувајќи се во нивните стакла. Јас не сум 

како оние измамници кои ќе фрлеа вода и само ќе замачкаа. Имаше исклучоци, 

мои редовни муштерии кои секојдневно во исто време ќе сопреа на семафорите 

и ќе ме наградеа за сработеното. Но тие беа ретки, повеќето беа мангупи.  

 Уште како малечок ја работам оваа работа, мијач на автомобили. А еве, 

веќе пораснав. 

 Штом пролетното сонце ќе започнеше да го загрева асфалтот, јас веќе бев 

со мојот алат на работното место. Обично ги бирав раскрсниците со голем број 

на возила што се разминуваа, но понекогаш знаев да застанам и на некоја 

помала улица. По некое време многумина ме познаваа. Им бев некако 

симпатичен, секогаш насмеан, ведар, расположен за работа. Јас, во суштина, 

уште од мали нозе, многу ги сакав автомобилите. Мечтаев по нив, ги миев, ги 

негував со скриена надеж дека еден ден, кога ќе пораснам, ќе го купам 

најубавиот. 

 Највеќе од се ме плашеше дождот. Постојано ја кревав главата кон небото 

гледајќи да не заврне. Секое ново утро, кога излегував од дома и одев на 

работа, го молев мојот Бог да ми даде убав, сончев ден. Молбите ми беа готово 

секогаш прифатени. Но и тогаш кога ќе заврнеше, не му се лутев и му бев 

благодарен. 

 Во мојот краток животен век на миење автомобили, имаше многу убави и 

многу лоши моменти. Многу од нив и запаметив. Ги врежував во мене како 

убави и грди спомени од детството. Од моето несреќно и болно детство. За да 

ме крепат во младоста, за да се сеќавам во староста.  

 И така, еден ден изутрина, само што започнав со работа, еден забрзан црн 

џип нагло закочи пред мене, шкрипејќи со тркалата. Јас, како по навика, 

започнав да ја мијам шофершајбната, а тој одненадеш ми свирна, замавна со 

раката и брзо излезе од колата. Беше изнервиран и започна да ме пцуе. Што ли 

се не ми изнакажа; мајката твоја циганска, бла, бла, бла. Му се извинував, 

велејќи му дека немав лоша намера и дека само сакав да му го избришам 

нечистото стакло на Мерцедесот.  

 Тој ме прекина со силни викотници и грубо ме турна на земја. Приборот 

ми се разлета и јас од бес и немоќ започнав да плачам. Неможев да се вздржам, 

бев понижен и морав да му вратам. Ја подземав кофата полна со вода и како 

што одеше кон „Мечката“ му ја истурив на глава. Јуриш! Се дадов во бегство и на 



безбедно растојание застанав. Честа ми беше спасена, но не и јас кој останав без 

алат и заработка. А згора на се бев гладен.  

 Не, верувајте, јас не сум истиот како многумина други Цигани со кои сум 

израснат. Јас имам име кое самиот си го дадов за себе како добар знак за 

посебност и распознавање. Се викам Алтер. Наскоро, само уште малку да се 

опарам, ќе си извадам лични документи со кои ќе се идентификувам во мојата 

држава како нејзин полноправен член, како сите други останати граѓани. Потоа 

ќе го продолжам школувањето, таму каде што застанав. Сакам да станам 

писмен, да завршам средно машинско училиште и да бидам добар механичар. 

Сакам да се вработам во некоја голема механичарска работилница и да 

поправам автомобили, а не само да ги мијам. Просто сакав да успеам во 

животот, но реалноста е сурова. Само што завршив да мечтаам се најдов сам на 

улица, на пат за дома. Завршија сите мои илузии за тоа што се ќе направам, кога 

ги протресов џебовите и видов дека со таа ситнина што ја имав не можев да си 

купам ниту една кифла. Онаа блага кифла попрскана со шеќерен прав одозгора 

што секојдневно си ја купував кога уморен се враќав дома. Броејќи си ја 

заработувачката. А бељата да биде уште поголема, само што подигнав глава да 

видам до каде сум стасал, пред мене се најде огромниот белец што пред малку 

го бев избањал со кофата вода.  

 Само што се здадов повторно да бегам, беше доцна, предоцна. Малку што 

му беа ударите со рацете, па кога паднав, започна да ме шутира со нозете 

насекаде по телото. И кој знае уште колку ќе ме тепаше, ако не го чуеше 

свирежот на еден полицаец кон трчаше кон нас. Се качи во своето возило и со 

голема брзина побегна од местото на злосторот. Мене ме остави сам на земјата 

да се прпелкам во правта. Полицаецот ми се доближи и кога ме виде така 

претепан, се наведна, ме зеде в раце и ме пренесе недалеку на тревникот, да не 

им сметам на минувачите на улицата. Бев снеможен, но со крајни сили насобрав 

плунка во устата, и кога се сврте, го плукнав. Ништо не виде, не ја примети 

плунката на еден обичен Циган.  

 И така, лежејќи на тревата, од силна немоќ -  заплакав. Уште еднаш, а кој 

знае по кој пат ја почувствував на телото и на душата сета неправда на светот 

што се простираше недалеку од мене каде што лежев претепан. Свет кој ме 

гледаше и ме одминуваше. Бесчуствителен свет на луѓе, на бројни луѓе од кој не 

се најде ниту еден да ми помогне. Да се доближи до мене, да ме погледне, 

нешто да ми рече. Да ми подаде рака, да ме помилува, да се смилува на мене. 

Боже мој, колку ми беше само потребна таа човечка рака, тој поглед, тој збор 

што милува. Ништо од тоа - само мрак и тишина.  

 Се стемнуваше, се палеа уличните светилки, се гасеше светилката во 

мојата душа. Од ноќва сам ќе живеам, а утре... 



 Утре ќе бидам нов човек. Човек што ќе лаже, што ќе краде, ќе го мрази и 

презира сиот свет, сето човечко во него. Истиот оној, кој како и сите други, ќе си 

го гледа сопствениот интерес, личниот изглед. Уште еден Нарцис од бројните, од 

милионите што се огледуваат во реката, за да извикне: Леле, колку сум убав! Да 

биде среќен, задоволен, да ликува во себе. 

 Така и сум заспал, долу на земјата, на еден тревник помеѓу две згради. 

Префрлајќи се од бедата на животот во царството на сонот. Сонувајќи како јавам 

на бел расен коњ со црна грива. Како каска низ сите поважни улици низ градот. 

На пат за дома - мојата циганска империја. Сопирајќи пред мојот дом од 

фасадна цигла кој, само за мене, ширум се отвора. Да не прими обајцата во 

раскошната палата. За така да ја сетам сета раскош, сета убавина на богат 

граѓанин со полна маса од најубави јадења; за така да ја сетам сета беда, сета 

грдотија на еден сиромав циган од милионите на земјината топка, наутро кога 

ќе се разбудам. Меѓу две улични кучиња кои, пафтајки со опашките, радознало 

го душкаа нивниот нов уличен пријател. И тој да им се придружи во утринската 

игра, леле мори, циганска мајко, која беда, која мизерија! 

 Бавно реагирав, но одлучно. Како на филмска лента. Посакав да го 

обележам чинот на мојот нов животен пат во кој штотуку ќе зачекорам. Ги 

отворив очите, станав од уличната постела, се растресов, ги шутнав двете 

кучиња и започнав да чекорам, толку гордо и сигурно што, кога се огледав во 

едно од излозните огледала, не можев ниту самиот да се препознам. 

 Вешто, како искусен крадец, откраднав еден леб од уличните разнесувачи 

кој со својата мекост и топлина се топеше на мојата уста. Полнејќи ми ги 

цревата, кои толку беа празни што ми крчеа. Малку потаму се послужив и со 

една чашка јогурт од неколкуте гајби кој ги беа оставиле пред една затворена 

продавница, колку да не ми биде сува храната. 

 Но, бељата ме следеше цел ден. Се појави истиот полицаец од пред 

малку, грубо ми стави лисици на рацете и како куче ме довлечка до полициското 

комбе.  

 

 Скапував во станицата неколку дена, ми скапуваше и телото од удари. 

Потоа ме исфрлија на улица, на жешкиот асфалт. За повторно да се почувствувам 

како Циган, да премолчам на сите неправди и од ново да започнам со работа. За 

да можам да се соземам, да се приземјам и за да, никогаш повеќе, не одлетам - 

со паметот. Ниту на јаве, ниту на сон. 


